
Formáli 

Ritgerð þessi er lokaverkefni í BS-námi í reikningshaldi við Viðskiptafræðideild Háskóla 

Íslands og gildir 12 (ECTS) einingar.  

Leiðbeinandi lokaverkefnisins var Elmar Hallgríms Hallgrímsson, lektor við Háskóla 

Íslands og færi ég honum kærar þakkir fyrir góða leiðsögn og ábendingar.  

Einnig vil ég koma á framfæri kæru þakklæti til viðmælenda minna fyrir að hafa tekið 

þátt í verkefninu og með því gert verkefnið mögulegt. Sérstakar þakkir eru færðar Eddu 

Hrund Halldórsdóttur fyrir ómetanlega aðstoð við gerð þessa lokaverkefnis. 

Að lokum vil ég þakka fjölskyldu minni og vinum kærlega fyrir allan stuðninginn, 

hvatninguna og þolinmæðina í gegnum námið. 

Útdráttur 

Undanfarin ár hefur mikil umræða verið um endurskoðendur og störf þeirra. Það 

vaknaði því áhugi á að kanna nánar starfsumhverfi þeirra og þannig öðlast betri innsýn 

inn í þann heim sem þeir starfa eftir.  

Markmiðið með þessari ritgerð er að skoða viðhorf endurskoðenda til þess umhverfis 

sem mótar starf þeirra með sérstakri áherslu á siðareglur. 

Ritgerðin fjallar um siðfræði ásamt almennri umfjöllun um siðareglur með sérstakri 

áherslu á siðareglur Félags löggiltra endurskoðenda (FLE). Til samanburðar eru skoðaðar 

siðareglur lækna, lögfræðinga og sálfræðinga. Einnig er fjallað um starf 

endurskoðandans, hlutverk hans og ábyrgð. Teknar eru saman þær faglegu kröfur sem 

gerðar eru til endurskoðenda og ítarlega fjallað um endurmenntun. Starfsumhverfi og 

starfsvettvangur endurskoðenda er kannaður ásamt helstu lögum og reglum sem stýra 

starfi hans.  

Niðurstöður rannsóknarinnar leiddu í ljós að endurskoðendur eru almennt séð jákvæðir í 

garð siðareglnanna. Endurskoðendur þurfa að vera sýnilegri og nauðsynlegt er að kynna 

starf og mikilvægi stéttarinnar fyrir samfélagið. Einnig þarf að auka eftirlit með 

útboðsmálum og herða viðurlög við hvers kyns brotum sem skaða orðspor 

starfsstéttarinnar og draga úr virðingu og trausti sem er starfi endurskoðenda nauðsynlegt. 

1 Inngangur  

Í þessu lokaverkefni verður fjallað um starf endurskoðandans og þann ramma sem 

mótar starfsumhverfi hans. Áhersla verður lögð á að kanna þá þætti í starfsumhverfi 

endurskoðenda sem hafa áhrif á starf þeirra. Auk þess verða lögin og reglurnar sem 

gilda um störf endurskoðenda skoðuð. Sérstök áhersla er lögð á siðareglur 

endurskoðenda og hvort og þá hvað skilur þær frá siðareglum annarra fagstétta.  

Markmiðið með verkefninu er að kanna viðhorf endurskoðenda til siðareglnanna og 

hvort einhverra umbóta sé þörf, hvort sem það tengist siðareglum eða öðrum þáttum í 

starfsumhverfinu. Í þeirri vinnu felst hagnýtt gildi verkefnisins sem er að komast að því 

hvort einhverra aðgerða er þörf til að gera endurskoðendum auðveldara um vik að 

standa undir kröfum um fagmennsku og hlutleysi í störfum þeirra. 

Rannsóknarspurningin sem ætlunin er að svara með þessari rannsókn er hvort 

endurskoðendur hafi jákvætt viðhorf í garð siðareglna FLE.  

2 Siðfræði 

2.1 Hvað er siðfræði og siðferði? 

Siðfræði er sú viðleitni að lýsa og skýra veruleikann eins vel og kostur er. Siðferði er 

aftur á móti veruleikinn sem við sjálf erum hluti af. Siðferðið birtist í athöfnum eða 

framkomu fólks í samskiptum þess við aðra, náttúruna eða verk annarra. Siðferðið felur í 

sér reglur um hvernig við tengjum athafnir saman, tökum afstöðu til annarra og metum 

nánasta umhverfi og okkur sjálf. Hver manneskja verður að taka ákvörðun um hvernig 

best sé að koma fram við aðra og því er siðferðið ávallt í huga hverrar manneskju (Páll 

Skúlason, 1990).  

Siðferðið krefst þess að hagsmunir hvers og eins eru metnir af óhlutdrægni og þegar 

siðadómar eru felldir verða þeir að vera vel rökstuddir. Hugmyndin með óhlutdrægni er 

sú að hagsmunir hvers og eins eru jafn mikilvægir og engir hópar manna eru mikilvægari 

en aðrir. Þar af leiðandi eru réttindi annarra jafn mikilvæg og okkar sjálfra. Þetta segir 

okkur að þegar engin gild rök eru fyrir því að fólk er meðhöndlað á mismunandi hátt þá 

er það bannað og þar með eru geðþóttaákvarðanir bannaðar (Rachels, 1997).  

Hvort sem ákvörðunin er framkvæmd án umhugsunar eða eftir rækilega umhugsun 

er ákvörðunin ávallt tekin í huganum. Eftir að ákvörðun er tekin þá metur fólk hvort 

ákvörðunin hafi verið rétt og iðrast gjörða sinna ef svo er ekki og reynir að átta sig á 

hvernig bregðast eigi við næst þegar svipaðar aðstæður koma upp. Áður en reglur 

siðferðis eru okkur ljósar lærum við að breyta og ákveða. Siðferðið er sífellt að breytast 

eftir því hvernig fólk breytir hugsunum sínum og hegðun (Páll Skúlason, 1990). 

Viðfangsefni siðfræðinnar má finna í einföldustu frumstaðreyndum um mannlífið, fólk 

þarf að lifa saman og deila góðu og illu. Mikill munur getur verið á milli þeirra leiða sem 

farnar eru til að móta samlífið þegar fljótt er á litið. Ekki er hægt að greina neitt sameiginlegt 

með hefðum, siðum og venjum milli þjóða eða jafnvel hópa fólks. En þegar betur er að gáð 

má sjá að hin siðferðilegu gæði tengjast þörfum manna, löngunum og óskum sem í 

grundvallaratriðum eru þær sömu og ráðast að miklu leyti af því hvernig menn eru gerðir af 

náttúrunnar hendi. Þær ólíku leiðir sem menn velja til þess að fullnægja náttúrulegum 

þörfum sínum og bregðast mismunandi við umhverfi sínu og öðrum mönnum útskýrir 

þennan mun á siðferði milli ólíkra þjóða og hópa (Páll Skúlason, 1990). 

Siðferði snýst fyrst og fremst um það að láta skynsemina ráða og það sem er 

siðferðilega rétt að gera ræðst af því hvaða breytni er hægt að rökstyðja með bestu 

rökunum. Í þessu felst vandi fólks að greina á milli hvaða rök eru góð og hver eru slæm 

og krefst það siðferðilegrar yfirvegunar. Aðalatriðið er að gera sér grein fyrir 

staðreyndum málsins en það er oft hægara sagt en gert. Oft eru mál þannig að jafnvel 

færustu sérfræðingar geta ekki komið auga á staðreyndirnar og verður það til þess að 

rétta lausnin verður ekki ljós (Rachels, 1997). 

Siðfræðingar styðjast aðallega við tvær hugmyndir þegar kemur að því að útskýra 

hvernig menn eru gerðir frá náttúrunnar hendi. Í fyrsta lagi er það sú hugmynd að 

maðurinn sé gæddur skynsemi sem gerir honum kleift að skilja veruleikann með öðrum 

hætti en aðrar lífverur. Í öðru lagi hefur maðurinn frjálsan vilja sem gerir honum kleift að 

taka sjálfstæðar ákvarðanir óháð eða í andstöðu við náttúrulegar hvatir sínar. Aðrar 

lífverur hafa ekki frjálsan vilja og hegða sér því eftir þeim lögmálum sem eru þeim 

eðlislæg af náttúrunnar hendi (Páll Skúlason, 1990). 

Mörg mál eru þess eðlis að sterkar tilfinningar vakna sem oft eru vísbending um 

siðferðilega alvöru. Þessar sterku tilfinningar ber að virða en geta að sama skapi komið í 

veg fyrir að sannleikurinn komi í ljós. Þegar tilfinningarnar eru sterkar gagnvart tilteknu 

málefni getur verið freistandi að gefa sér að maður viti sannleikann jafnvel þótt rökin 

fyrir gagnstæðri skoðun séu kunn. Tilfinningar eru ekki endilega rökrænar og geta verið 

afleiðing af fordómum okkar eða eigingirni. Einnig geta áhrif úr uppeldinu og 

samfélaginu skapað sterkar tilfinningar og því getum við ekki treyst á þær eingöngu til 

að taka rétta ákvörðun. Þá hefur fólk að sama skapi mismunandi tilfinningar til sama 

málsins og því er nauðsynlegt að skapa röksemdafærslum pláss samhliða tilfinningum 

okkar í viðbrögðum okkar.  

Fordómar skapa vandamál við röksemdargreiningu því fólk vill oft trúa því að einhver 

útgáfa af sannleikanum sé sönn og notar það til að styðja við þá sannfæringu sem það 

hefur þegar mótað sér. Grundvöllur siðferðilegs þankagangs er að fólk reynir að sjá 

hlutina eins og þeir eru óháð eigin óskum. Lágmarkskrafa siðferðisins er að fólk láti 

skynsemina ráða hegðun sinni og að það geri það sem bestu rökin segja til um og ekki sé 

gert upp á milli hagsmuna sérhvers aðila sem athafnir fólks hafa áhrif á. Þannig er 

samviskusamur siðferðilegur gerandi óhlutdrægur, hann rannsakar staðreyndir 

gaumgæfilega og samþykkir hegðunarreglur eftir að hafa grandskoðað hvað felst í þeim 

og metið hvort þær séu réttmætar. Að sama skapi hlustar hann á rödd skynseminnar 

jafnvel þegar hún stangast á við fyrri sannfæringu og hann er tilbúinn að skipta um 

skoðun í samræmi við niðurstöður siðferðilegrar yfirvegunar (Rachels, 1997). 

2.2 Viðskiptasiðfræði 

Við berum sjálf ábyrgð á eigin gerðum og daglegar athafnir hafa áhrif bæði á 

samferðamenn okkar sem og umhverfi. Við sem einstaklingar notum siðferðileg gildi til 

þess að meta hvort hegðun okkar eða breytni sé viðeigandi eða ekki. Sem starfsmenn 

fyrirtækis berum við einnig ábyrgð á starfsemi og ákvörðunartöku innan þess. 

Viðskiptasiðferði er skilgreint sem þau sameiginlegu gildi fyrirtækis sem notuð eru til 

að meta hvort hegðun starfsmanna fyrirtækisins sé ásættanleg og viðeigandi (Stanwick 

og Stanwick, 2009).  

Til þess að hægt væri að meta hvort framkoma fyrirtækis stæðist siðareglur á 

alþjóðavísu gáfu prófessorar við Harvard háskóla út skýrslu í kjölfar greininga á 

alþjóðlegum viðskiptasiðareglum (e. the Global Business Standards Codex). Samkvæmt 

skýrslunni er hægt að meta og túlka siðferðilega hegðun fyrirtækja út frá átta 

grundvallarreglum.  

Fyrsta grundvallarreglan snýr að umboðsmannareglunni (e. Fiduciary Principle) sem 

felur í sér að hver og einn stjórnandi fyrirtækis á að vinna að því að hámarka hag allra 

hagsmunaaðila fyrirtækisins sem og annarra starfsmanna. Að sama skapi ber hverjum og 

einum starfsmanni að huga ávallt að því að starf þeirra sé þannig af hendi leyst að 

fyrirtækið beri hag af. Starfsmenn eiga einnig að setja hag fyrirtækisins framar sínum 

eigin, fara vel með eigur þess og vinna verk sín af kostgæfni. Starfsmaður á einnig að 

vera trúr fyrirtækinu og tilkynna brot á siðareglum og öðrum reglum þar sem 

starfsmenn eru uppvísir að setja eigin hagsmuni framar hagsmunum fyrirtækisins.  

Önnur reglan er eignarréttareglan (e. Property Principle) sem byggir á því að hver 

starfsmaður á að bera virðingu fyrir eigum annarra sem og eignarréttindum þeirra og 

fjallar í raun um að það sé bannað að stela eða fara illa með eigur annarra. Þessi regla 

tekur einnig til óáþreifanlegra eigna eins og til dæmis ákveðinnar þekkingar eða 

upplýsinga sem eru í eigu fyrirtækisins. Starfsmanni ber að vernda þessar eigur 

fyrirtækisins.  

Þriðja reglan er áreiðanleikareglan (e. Reliability Principle) sem snýst um það að 

starfsmaður verði að standa við þær skuldbindingar sem gerðar eru við fyrirtækið.  

Fjórða reglan snýr að gagnsæi (e. Transparency Principle) en samkvæmt henni eiga 

starfsmenn að stunda viðskipti fyrir opnum tjöldum og án blekkinga. Starfsmanni ber að 

halda nákvæma skrá yfir þær skuldbindingar sem eru á hans ábyrgð og geta útskýrt 

ferlið fyrir öðrum. Reglan tekur einnig til upplýsingamiðlunar og samskipta við aðila utan 

fyrirtækisins og stuðlar að auknu trausti milli starfsmanna fyrirtækisins ásamt því að 

auðvelda starfsmönnum að taka upplýstar ákvarðanir.  

Fimmta reglan er virðingarreglan (e. Dignity Principle) sem felur í sér að hver og einn 

starfsmaður verður að bera virðingu fyrir mannlegri reisn allra samfélagsþegna. Með því 

að framfylgja reglunni og virða rétt manna til heilbrigðis, öryggis og friðhelgi mun 

mannauður fyrirtækisins verða betri sem og samfélagið allt. Samkvæmt reglunni er 

bannað að niðurlægja eða kúga aðra manneskju.  

Sjötta reglan er sanngirnisreglan (e. Fairness Principle) sem fjallar um að allir sem 

eiga hagsmuna að gæta gagnvart fyrirtæki skuli koma fram við aðra á sanngjarnan hátt. 

Útdeiling arðs skal vera sanngjörn og til þess fallin að hámarka hagnað allra 

hagsmunaaðila. Samkeppni milli fyrirtækja skal vera heiðarleg og samráð eða mútur 

milli samkeppnisaðila eru óheimil.  

Sjöunda reglan er samfélagsþegnareglan (e. Citizenship Principle) sem fjallar um að 

hver og einn starfsmaður eigi að haga sér á þann hátt sem ábyrgur samfélagsþegn 

mundi gera. Með öðrum orðum ber honum að fara eftir og virða lög samfélagsins.  

Áttunda og síðasta grundvallarreglan fjallar um svörunarhæfni (e. Responsiveness 

Principle). Reglan byggir á þeirri skoðun manna að starfsmönnum ber að bregðast við 

fyrirspurnum frá hagsmunaaðilum og vera opnir fyrir ábendingum um hvernig megi 

bæta þjónustuna eða vöruna. Fyrirtækinu ber að bregðast við þessum ábendingum 

tímanlega og leysa úr ágreiningsefnum eins fljótt og auðið er bæði innan og utan 

fyrirtækisins (Paine, L., Deshpandé, R., Margolis, J. D. og Bettcher, K. E., 2005). 

3 Sarbanes-Oxley Act 

Það sem helst einkenndi alþjóðlegt viðskiptaumhverfi í kringum aldamótin 2000 var sá 

fjöldi hneykslismála sem upp kom og gaf vísbendingu um að viðskiptasiðferði og 

stjórnun fyrirtækja væri ábótavant.  

Í ljós kom að mörg fyrirtæki stunduðu svokölluð „skapandi reikningsskil“ sem voru 

ekki í samræmi við góðar viðskiptavenjur, reikningsskilareglur og samræmdust jafnvel 

ekki lögum (Bodie, Kane og Marcus, 2011).  

Á þessum tíma má jafnvel halda fram að um siðrof hafi verið að ræða í samfélaginu. 

Hugtakið siðrof vísar til þess ástands sem skapast þegar viðurkennd samheldni og 

skipulag samfélags hefur veikst þannig að lögleysa taki við. Þetta ástand getur skapast 

þegar breytingar í þjóðfélaginu eru svo örar og framandi að samhengið við hinn 

félagslega veruleika sem áður var víðtekin venja glatast. Þjóðfélagsbreytingar geta orðið 

vegna mikillar velmegunar eða samdráttar í hagkerfinu sem geta leitt til ástands þar sem 

almennt viðurkenndar umgengnisreglur og venjur eru ekki virtar. Fólk hættir að bera 

virðingu fyrir reglunum og hættir þar af leiðandi að fylgja þeim eftir. Ekkert kemur í 

staðinn og því myndast ákveðið tómarúm (Durkheim, 1952).  

Skapandi lögskýring er ein birtingarmynd siðrofs. Með því er átt við að reglur um 

löggjöf eru túlkaðar að þörfum hvers og eins. Til dæmis getur fyrirtækið ákveðið að túlka 

lögin þannig að umsvif og arðsemi þess er meiri en samkvæmt venjubundinni túlkun á 

markaði. Birtingarmynd siðrofs er einnig að finna í skapandi reikningsskilum sem fela í 

sér að reikningsskilin eru gerð þannig að þau þjóni markmiði eða tilgangi stjórnenda 

fremur en að fylgja góðum reikningsskilavenjum og lögum (Vilhjálmur Bjarnason, 2012). 

Á meðal afleiðinga af þessum slæmu viðskiptaháttum voru nokkur af stærstu 

gjaldþrotum í sögu Bandaríkjanna. Til dæmis ofmat fyrirtækið WorldCom hagnað sinn 

um að minnsta kosti 3,8 milljarða Bandaríkjadala með því að færa gjöld sem fjárfestingar 

og þegar sannleikurinn kom í ljós leiddi það til eins stærsta gjaldþrots í sögu 

Bandaríkjanna. Annað sætið yfir stærstu gjaldþrotin skipaði fyrirtækið Enron sem 

stundaði þá iðju að færa skuldir yfir á dótturfyrirtækin og náði þannig að fela slæma 

fjárhagsstöðu sína. Hneykslismálin voru ekki eingöngu bundin við reikningsskilin. 

Kauphallarviðskipti fóru ekki varhluta af þeim. Greiningaraðilar gáfu kerfisbundið út 

rangar upplýsingar til markaðarins í eigin þágu og birtu yfirlýsingar um jákvæðar horfur á 

rekstri fyrirtækja án þess að innistæða væri fyrir því (Bodie o.fl., 2011). 

Fyrirtæki búa yfir mikilvægum upplýsingum sem þátttakendur á fjármálamarkaði. 

Upplýsingarnar eru verðmætar og viðkvæmar og starfsmenn fyrirtækja geta lent í 

hagsmunaárekstrum við að búa yfir þessum upplýsingum. Hagsmunaárekstrar verða 

þegar starfsmenn lenda í togstreitu á milli þess hvort þeir eigi að grípa til aðgerða sem 

munu hagnast þeim sjálfum, viðskiptavininum eða fyrirtækinu sem best. Fyrirtæki eru 

alltaf að leita leiða til að draga úr kostnaði og ná þannig breiddarhagkvæmni (e. 

Economies of Scope) og með því að samnýta upplýsingar á milli mismunandi verkefna 

getur hættan aukist á því að starfsmenn grípi tækifærið og misnoti upplýsingarnar til að 

fullnægja eigin þörfum í stað þarfa viðskiptavinarins eða fyrirtækisins. 

Hagsmunaárekstrar sem þessir draga úr skilvirkni markaða þar sem upplýsingarnar 

eru ekki endilega réttar og draga þar af leiðandi úr trausti á markaði. Því meiri sem 

hagsmunaárekstrarnir eru því meiri er hættan á ósiðlegri hegðun. Í fjármálaþjónustu er 

mesta hættan á hagsmunaárekstrum meðal fjárfestingarbanka, alþjóðabanka, mats-

fyrirtækja og endurskoðunarfyrirtækja sem veita endurskoðun og ráðgjöf. Til þess að 

sporna við þessum hagsmunaárekstrum sem og koma í veg fyrir ný hneykslismál voru 

Sarbanes-Oxley lögin sett árið 2002 sem miða að því að endurvekja traust á reiknings-

skilum og um leið vernda hagsmuni fjárfesta (Mishkin, F. S. og Eakins, S. G., 2009). 

4 Siðareglur 

4.1 Lög og siðareglur 

Uppsprettu laga og réttarreglna er að finna í réttarheimildum. Réttarheimildir er sú stoð 

sem réttarreglur byggja á sem síðan eru notaðar til úrlausnar mála. Réttarheimildir geta 

verið bæði skráðar og óskráðar. Lög eru réttarreglur sem löggjafarvaldið setur. Aðrar 

réttarheimildir eru réttarvenja sem felur í sér að myndast hefur hefð fyrir ákveðinni 

hegðun og er oft undanfari lagasetningar.  

Fordæmi er einnig dæmi um réttarheimild en með fordæmi er átt við að dómstólar 

skapi réttarreglur með því að beita óskráðum reglum við úrlausn mála. Ef ekki er til 

réttarregla eða réttarvenja geta dómstólar stundum notað lögjöfnun til að leysa úr 

málum sem felst í því að beita settu lagaákvæði á atriði sem er eðlisskylt og það 

lagaákvæði víkkað út. Ef ekki er hægt að leysa úr máli með fyrrgreindum 

réttarheimildum er hægt að reyna að finna lausn í meginreglum laga með því að lesa yfir 

lagabálkinn og sjá hvort ekki sé hægt að beita einhverri grundvallarreglu sem hægt er að 

dæma eftir. Þrautalendingin er að dæma út frá eðli máls sem felst í því að dómarinn 

verði að velja skynsömustu, réttlátustu og eðlilegustu lausnina miðað við málavexti til að 

dæma í málinu út frá þeirri lausn (Sigríður Logadóttir, 2003). 

Lög og réttur eru þó ekki eingöngu bundin við almennar lagareglur um hegðun 

manna og háttsemi heldur verður að hafa í huga meginreglur, frumreglur, sanngirni og 

réttlæti. Þegar almennar reglur eru settar fram þá eru það þessi atriði sem horft er til. 

Almenn reglusetning miðar að því að segja mönnum hvernig hlutirnir eiga að vera og 

hvernig menn eiga að haga sér miðað við ákveðið fyrirfram gefið takmark. Reglurnar eru 

þannig settar og útfærðar til að settu markmiði verði náð (Garðar Gíslason, 1990). 

Lagareglur og siðareglur eru nátengdar. Lagareglur eru oft tilraun til að útfæra 

siðareglur eftir vilja yfirvalda hverju sinni. Helsti munurinn á lagareglum og siðareglum 

felst í því að brot á siðareglum eru ekki refsiverð samkvæmt lögum en brot á lagareglum 

eru refsiverð (Páll Skúlason, 1990). 

Siðareglur segja okkur hverjar eru siðferðilegar skyldur okkar. Oft tökum við ekki eftir 

þeim þar sem þær eru sjálfsagður hlutur í okkar daglega lífi. Við þær aðstæður þegar 

ekki liggur ljóst fyrir hvernig við eigum að bregðast við þá kemur til kasta siðareglna. Í 

þeim tilvikum reynum við að finna út hvernig réttast er að bregðast við með siðferðilegri 

umhugsun sem felur í sér að við reynum að átta okkur á hvaða reglur eiga við í tilteknu 

tilviki. Hvernig fólk gerir sér grein fyrir skyldum sínum og tekur ákvarðanir á grundvelli 

þeirra skyldna ber vott um siðferðilegan þroska. Ákveðnar skyldur og um leið siðareglur 

fylgja sérhverju starfi. Oft eru þetta siðareglur sem eru viðbót við þær almennu 

siðareglur sem gilda í samfélaginu og ættu að vera starfsmönnum augljósar svo 

framarlega sem þeir hafi þroskaða siðferðisvitund. Þrátt fyrir að reglurnar eigi að vera 

mönnum augljósar hefur þótt gagnlegt að skrá þær á sumum starfssviðum og auðvelda 

þannig starfsmönnum að fara eftir þeim (Sigurður Kristinsson, 1991). 

4.2 Skráning siðareglna, kostir og gallar 

Ýmsir kostir og gallar fylgja því að skrá siðareglur sem gilda fyrir ákveðnar starfsstéttir.  

Einn kostur þess að skrá niður siðareglur er sá að starfsmönnum er gert kleift að átta 

sig á þeim skyldum sem starfinu fylgja. Þá getur skráning siðareglna gefið leiðsögn í 

tilfellum þegar grípa þarf til hugsanlegra aðgerða ef siðferðileg álitaefni koma upp á 

vinnustað. Með því að skrá niður siðareglur safnast upp þekking og reynsla innan 

fyrirtækjanna sem starfsmaðurinn fær í hendurnar við upphaf starfs og gerir hann betur 

í stakk búinn að takast á við vandamál sem upp koma. Siðareglur geta aukið á samheldni 

fagstéttar þar sem þær gera alla aðila sameiginlega ábyrga fyrir reglunum og siðareglur 

ættu því að hvetja til samvinnu og góðra samskipta þeirra á milli. Siðareglur eiga einnig 

að vera verkfæri til að leysa ágreiningsmál og deilur. Siðanefndir sem fjalla um og 

úrskurða um brot á siðareglum eiga að nota reglurnar til þess beina ágreiningsmálum í 

réttan farveg þar sem skynsamleg rök eru notuð til úrlausnar. Með því er komið í veg 

fyrir tilviljunarkenndar úrlausnir og málamiðlanir sem ekki taka tillit til málavaxta. 

Skráning siðareglna skuldbindur starfsstétt til þess að haga starfseminni á vissan hátt 

þar sem ákveðin vinnubrögð eru höfð að markmiði, sem aftur gerir almenningi kleift að 

meta stéttina út frá settum siðareglum. Því meiri kröfur sem gerðar eru til starfsfólks í 

formi siðareglna hverrar starfsstéttar, því hærra álits getur stéttin vonast eftir meðal 

almennings. Þar af leiðandi ætti það að hvetja meðlimi stéttarinnar til þess að vinna verk 

sín vel af hendi samkvæmt siðareglum. Með skráningu siðareglna verður til ákveðið 

hópefli þar sem starfsfélagar taka höndum saman um að halda uppi starfsheiðri 

stéttarinnar. Það dregur þannig úr freistingum og efasemdum um eigið ágæti (Sigurður 

Kristinsson, 1991).  

Helsti galli sem bent hefur verið á við skráningu siðareglna er að með formlegri 

skráningu siðareglna fáist trygging fyrir góðu siðferði. Annar ókostur við skráningu 

siðareglna er að það sem talið er siðferðilega rétt er breytilegt og krefst þess að hvert 

tilfelli sé skoðað sérstaklega og sífellt endurmetið. Siðareglur segja til um þá 

lágmarksskyldu sem hvílir á hverjum og einum en hvetur ekki til þess að sífellt sé reynt 

að gera betur. Siðareglurnar fjalla einnig um það sem skal forðast í staðinn fyrir að horfa 

á faglegan metnað sem hverju starfi fylgir og viljann til að leysa starf sitt sífellt betur af 

hendi. Siðareglur eiga að aðstoða starfsstéttir við að þjóna samfélaginu á sem bestan 

hátt. Þær eru vandmeðfarnar en afar nytsamlegar ef skynsemi og skilningur á eðli þeirra 

og takmörkunum stýrir notkun þeirra (Sigurður Kristinsson, 1991).  

4.3 Siðareglur ýmissa fagstétta 

Fjölmargar starfsstéttir á Íslandi hafa skráð siðareglur sínar. Sem dæmi um slíkar stéttir 

má nefna lækna, hjúkrunarfræðinga, sjúkraþjálfa, sálfræðinga, lyfjafræðinga, 

tannlækna, dýralækna, lögfræðinga, lögregluembættið og blaðamenn. Þá hafa ýmis 

fyrirtæki og stofnanir skráð sérstakar siðareglur fyrir sína starfsemi. 

Siðareglur starfsstétta mótast smám saman er fólk sem tilheyrir starfsstéttinni gerir 

sér nánari grein fyrir þeim skyldum sem fylgja starfinu. Skrásetning siðareglnanna er því 

einungis falin í því að koma siðareglunum í röð og reglu þannig að auðvelt sé að nálgast 

þær. Því er mjög mikilvægt að skráning og orðalag siðareglnanna sé skýrt og að 

samræmi sé á milli þeirra til að enginn vafi leiki á tilgangi þeirra og hlutverki. Lykilatriðið 

er að starfsfólkið sjálft geri sér grein fyrir þeim verðmætum sem hver og ein siðaregla á 

að standa vörð um. Siðareglur eru ýmist þannig settar fram að þær leggja frumskyldur 

starfsins til grundvallar eða þá hinar bróðurlegu skyldur. Frumskyldur starfsins eru 

mælikvarði á hvort starfið sé vel eða illa innt af hendi en bróðurlegar skyldur miða að því 

að efla samheldni og einingu starfsstéttarinnar í heild (Sigurður Kristinsson, 1991). 

4.3.1 Siðareglur lækna 

Siðareglur lækna eða Codex Ethicus voru settar af Læknafélagi Íslands og byggðar á 

alþjóðasiðareglum lækna. Siðareglurnar voru samþykktar árið 2005 á aðalfundi 

Læknafélagsins og eru ætlaðar til leiðbeiningar og stuðnings við dagleg störf allra lækna 

á Íslandi (Embætti Landlæknis, e.d.).  

Siðareglur þessar eru gott dæmi um reglur sem byggja á frumskyldum starfsins sem 

allir mælikvarðar fagmennsku byggja á. Frumskuldbinding lækna er að vernda heilbrigði 

og berjast gegn sjúkdómum ásamt því að standa undir því trausti og þeim siðferðilegu 

kröfum sem til þeirra eru gerðar í starfi lækna. Ef læknar uppfylla ekki þær siðferðilegu 

kröfur sem til þeirra eru gerðar geta þeir ekki vænst þess að þeim sé treyst (Sigurður 

Kristinsson, 1991).  

Siðareglur lækna byggja á sjö meginreglum sem fjalla um að læknum ber ávallt að 

hafa velferð sjúklingsins og samfélagsins að leiðarljósi, bera virðingu fyrir sjúklingnum og 

starfinu og sýna ábyrgð. Læknum ber einnig að varðveita upplýsingar um heilsufar og 

einkamál sjúklinganna sem trúnaðarmál, þekkja eigin takmarkanir og fræðast og fræða 

aðra. Einnig að sýna vammleysi í líferni og starfi og virða hefðir og sjálfstæði 

stéttarinnar. Siðareglurnar eru settar fram í tuttugu og fimm greinum sem skiptast í 

fjóra kafla. Fyrsti kaflinn fjallar almennt um þau ákvæði sem fela í sér góða læknishætti 

og skiptist niður í sjö greinar. Í öðrum kaflanum eru ákvæði um samband læknis og 

sjúklings og fjallar um skyldur lækna gagnvart sjúklingnum í átta greinum. Þriðji kaflinn 

fjallar um auglýsingar, vefsíður og fjölmiðla og hvernig læknar eiga að bera sig að þegar 

kemur að þessum atriðum. Fjórði og síðasti kaflinn fjallar um innbyrðis samskipti lækna 

og eftirlit (Embætti Landlæknis, e.d.). 

Samkvæmt læknalögum nr. 53/1988 eru settar þær kröfur á lækna að þeir viðhaldi 

þekkingu sinni en ekki er útskýrt nánar með hvaða hætti það skal gert eða sett skilyrði 

um lágmarks endurmenntun. Læknar falla einnig undir lög um heilbrigðisstarfsmenn nr. 

34/2012 en þar er sama upp á teningnum, en þó hefur ráðherra heimild til að setja 

reglugerð sem kveður á um hvernig þessum málum skuli háttað (Lög um 

heilbrigðisstarfsmenn nr. 34/2012). 

4.3.2 Siðareglur lögfræðinga 

Samkvæmt lögum ber Lögmannafélagi Íslands að setja siðareglur fyrir lögmenn (Lög um 

lögmenn nr. 77/1998 með áorðnum breytingum). Siðareglur lögmanna eða Codex 

Ethicus fyrir Lögmannafélag Íslands voru upphaflega samþykktar þann 24. júní 1960 en 

þær siðareglur sem nú eru í gildi voru samþykktar á aðalfundi félagsins þann 17. mars 

2000 eftir gagngera endurskoðun á fyrri siðareglum (Lögmannafélag Íslands, e.d.). 

Siðareglurnar líkjast siðareglum lækna á þann hátt að þær hefjast á því að fjalla um 

tilgang starfsins ásamt hlutverki starfsins og þeirri ábyrgð sem starfinu fylgir (Sigurður 

Kristinsson, 1991). 

Siðareglur lögmanna telja fjörutíu og fjórar greinar sem skiptast í sjö kafla. Fyrsti 

kaflinn fjallar almennt um góða lögmannshætti og hlutverk og tilgang starfsins sem er 

samkvæmt fyrstu grein að efla rétt og hindra órétti. Annar kaflinn fjallar um skyldur 

lögmanna gagnvart skjólstæðingum sínum og er sá kafli umfangsmestur. Þriðji kaflinn 

fjallar um samskipti lögmanna við dómstóla. Fjórði kaflinn fjallar um hvernig 

lögmönnum ber að haga samskiptum sín á milli og sá fimmti fjallar um skyldu þeirra við 

gagnaðila. Sjötti kaflinn fjallar um hvernig haga beri rekstri lögmannsskrifstofu og 

hvernig standa skuli að auglýsingum og sjöundi kaflinn fjallar um hvernig eftirliti skuli 

háttað með störfum lögmanna. Síðasta grein siðareglnanna segir að ekki megi líta á þær 

sem tæmandi upptalningu um góða lögmannshætti (Lögmannafélag Íslands, e.d.). 

Samkvæmt lögum um lögmenn nr. 77/1998 eru engar sérstakar kröfur gerðar um 

endurmenntun lögmanna. 

4.3.3 Siðareglur sálfræðinga 

Siðareglur sálfræðinga eru samnorrænar og voru gefnar út af Sálfræðingafélagi Íslands eftir 

að þær voru samþykktar á aukaaðalfundi félagsins árið 1998. Siðareglurnar eru bindandi 

fyrir alla félagsmenn í stéttarfélögum sálfræðinga á Norðurlöndum og eiga að hjálpa þeim 

við dagleg störf, yfirvegun, áætlanagerð og við úrlausn siðferðilegra álitaefna. 

Siðareglunum er skipt í fjórar meginreglur sem fjalla um virðingu fyrir réttindum og 

reisn einstaklingsins, hæfni, ábyrgð og heilindi í starfi. Tilgangur siðareglnanna er að 

hjálpa sálfræðingum að taka afstöðu til siðferðilegra vandamála sem og að vernda 

skjólstæðinga fyrir marklausri eða skaðlegri meðferð. Einnig eiga siðareglurnar að leggja 

línurnar fyrir innbyrðis samskiptum sálfræðinga og samskiptum þeirra við aðrar 

fagstéttir og skapa forsendur fyrir traust, leiðbeiningar og ráðgjöf.  

Fyrsta meginreglan fjallar um réttindi og reisn. Þar er nánar fjallað um fjögur atriði 

sem eru virðing, trúnaður og þagnarskylda, upplýst samþykki og valfrelsi og 

sjálfsákvörðunarréttur. Sálfræðingum ber að virða og styðja réttindi, reisn og manngildi 

sérhverrar manneskju og virða rétt hennar til einkalífs, trúnaðar, sjálfsákvörðunar og 

sjálfræðis í samræmi við gildandi lög og aðrar faglegar skyldur.  

Önnur meginreglan fjallar um hæfni og er henni skipt niður í fimm atriði. 

Sálfræðingum ber að viðhalda og auka faglega hæfni í störfum sínum og að sækjast eftir 

skilningi á faglegum og persónulegum styrkleikum og veikleikum þannig að þeir geta að 

metið hæfni sína til að taka að sér verkefni. Sálfræðingi er einungis heimilt að taka að 

sér verkefni sem krefjast aðferða sem viðkomandi hefur hlotið menntun og þjálfun og 

hefur reynslu í að beita.  

Þriðja reglan fjallar um ábyrgð og er henni skipt niður í fimm atriði. Sálfræðingar bera 

ábyrgð gagnvart skjólstæðingi sínum, vinnuveitenda og samfélaginu öllu. Þeir bera 

ábyrgð á sínum gjörðum og verða að gæta þess að valda ekki skaða með sálfræðilegri 

þekkingu sinni. Einnig er fjallað um að þeim beri að veita samfellda þjónustu og bera auk 

þess ábyrgð á faglegu siðferði starfsmanna sinna, aðstoðarmanna og nema.  

Fjórða meginreglan fjallar um fagleg heilindi sem felur í sér að sálfræðingum ber að 

koma fram við aðra af virðingu og á heiðarlegan og hlutlausan hátt. Þeirri reglu er skipt 

niður í tvö atriði sem fjalla um hreinskiptni og skýrleika og hlutverkatogstreitu og 

misnotkun. Sú fyrri tekur á upplýsingaskyldu sálfræðinga og afstöðu þeirra til gjafa eða 

greiðasemi í stað hefðbundins gjalds og sú síðari fjallar um nauðsyn þess að sálfræðingar 

misnoti ekki vald sitt og að forðast beri tengsl við skjólstæðing fyrir utan fagleg 

samskipti. Þannig ber sálfræðingum að forðast að persónulegt eða kynferðislegt 

samband myndist við skjólstæðing. 

Þegar kærumál koma upp eru siðareglurnar notaðar sem hjálpargögn til að taka 

afstöðu um hvort sálfræðingar hafi gerst brotlegir í starfi (Sálfræðingafélag Íslands, e.d.). 

Samkvæmt lögum um heilbrigðisstarfsmenn nr. 34/2012 er þess krafist að sálfræð-

ingar viðhaldi þekkingu sinni og að ráðherra hafi heimild til að setja reglugerð um kröfur 

til endurmenntunar en það hefur ekki verið gert og því ekki nein útskýring á hvernig 

endurmenntuninni skuli háttað eða hversu mikinn tími skal fara í endurmenntunina. 

4.4 Siðareglur endurskoðenda 

Þann 16. júlí 1935 var Félag löggiltra endurskoðenda (FLE) stofnað og var markmið þess 

að gæta sameiginlegra hagsmuna endurskoðenda og sjá um þróun áhugasviðs þeirra. Á 

þeim tíma voru löggiltir endurskoðendur átta talsins og störfuðu eftir lögum númer 9 frá 

árinu 1926 sem voru fyrstu lög sem sett voru um löggilta endurskoðendur á Íslandi 

(Sigurður Tómasson, 1995).  

Eitt af hlutverkum Félags löggiltra endurskoðenda er að setja siðareglur fyrir 

endurskoðendur eftir staðfestingu ráðherra. Sérstakur kafli er helgaður félaginu í lögum 

um endurskoðendur númer 79/2008 þar sem nánar er farið í hlutverk og skyldur þess. 

Þar er meðal annars fjallað um skylduaðild endurskoðenda að félaginu og skyldu þeirra 

til að fara eftir settum siðareglum félagsins (Lög um endurskoðendur nr. 79/2008). 

Önnur hlutverk sem félagið hefur er að sjá til þess að námskeið sem fullnægja kröfum til 

endurmenntunar séu haldin reglulega og halda skrá yfir endurmenntun og 

starfsábyrgðartryggingar félagsmanna ásamt því að halda skrá yfir nema í endurskoðun. 

Átta fastanefndir eru innan félagsins sem eru álitsnefnd, endurskoðunarnefnd, 

reikningsskilanefnd, menntunarnefnd, kynningarnefnd, skattanefnd, gæðanefnd og 

síðast en ekki síst siðanefnd sem fylgist með þróun alþjóðasiðareglna og leggur fram 

tillögur að breytingum á siðareglum félagsins ef þurfa þykir. Félagið sér einnig um 

gæðaeftirlit með störfum endurskoðenda í samráði við endurskoðendaráð. Félagið 

stuðlar að faglegri framþróun endurskoðunar með því að miðla til félagsmanna 

upplýsingum frá erlendum fagfélögum (Félag löggiltra endurskoðenda, 2011, a). 

Núgildandi siðareglur Félags löggiltra endurskoðenda, hér eftir siðareglur FLE, voru 

samþykktar á aðalfundi félagsins þann 5. nóvember 2010 og voru í framhaldinu 

samþykktar af Efnahags- og viðskiptaráðherra þann 24. febrúar árið 2011. Siðareglur FLE 

eru íslensk þýðing á siðareglunum (e. Handbook of the Code of Ethics for Professional 

Accountants) sem fyrst voru gefnar út árið 2005 af alþjóðasamtökum endurskoðenda 

IFAC. Þær voru uppfærðar og endurútgefnar í júlí 2009 og tóku gildi þann 1. janúar 2011 

og kallast yfirleitt „kóðinn“ eða „The Code“ (Félag löggiltra endurskoðenda, 2011, b), 

(International Federation of Accountants, 2012). 

Alþjóðasamtök endurskoðenda IFAC (e. The International Federation of Accountants) 

var stofnað þann 7. október 1977 í München í Þýskalandi. Í upphafi voru aðildarfélögin 

63 talsins frá 51 löndum en í dag eru aðildarfélögin 173 frá 129 löndum. Tilgangur IFAC 

er að efla og þróa starf endurskoðenda á heimsvísu með samræmdum stöðlum til þess 

að hægt sé að veita sem besta þjónustu í þágu almennings. Í þeim tilgangi var sett á 



 

23 

laggirnar siðanefnd IESBA (e. International Ethics Standards Board for Accountants) sem 

þróar og gefur út siðareglur í nafni IFAC sem gilda fyrir endurskoðendur um allan heim 

(International Federation of Accountants, e.d., a). Þar sem FLE er meðlimur í 

samtökunum ber þeim að sjá til þess að siðareglurnar sem samtökin gefa út séu 

innleiddar og teknar upp hér á landi.  

Í Siðareglum FLE felast einungis lágmarkskröfur sem gerðar eru til endurskoðenda og 

ef lög eða stjórnvaldsfyrirmæli setja strangari reglur en siðareglurnar kveða á um, ber 

endurskoðendum að fylgja þeim. Siðareglur þessar eru all ítarlegar. Þeim er skipt upp í 

þrjá hluta eða A-hluta, B-hluta og C-hluta. A-hlutinn fjallar um grundvallaratriði í 

siðareglum endurskoðenda og þær úrlausnaraðferðir sem ber að nota til þess að greina 

þær ógnanir sem geta komið í veg fyrir að endurskoðandi geti fylgt grundvallar-

reglunum, meta vægi þeirra og beita viðeigandi varúðarráðstöfunum til þess að eyða 

eða draga svo mikið úr þessum ógnunum að hægt sé að sætta sig við þær. Hvernig beita 

skal þessum úrlausnaraðferðum hvílir á dómgreind hvers endurskoðenda. 

Grundvallarreglur endurskoðenda eru fimm talsins. Fyrsta reglan fjallar um heilindi 

og felur í sér að öll samskipti endurskoðenda skulu vera hreinskiptin og heiðarleg. Önnur 

reglan fjallar um hlutlægni sem kveður á um að endurskoðendur megi ekki láta 

hlutdrægni eða hagsmunaárekstra hafa áhrif á dómgreind sína né láta stjórnast af 

óviðeigandi áhrifum annarra. Þriðja reglan fjallar um faglega hæfni og varkárni sem felur 

í sér að endurskoðendur verði að viðhalda faglegri þekkingu og hæfni og tryggja með því 

að þjónustan sé ávallt veitt samkvæmt gildandi lögum og starfsaðferðum sem séu í 

samfelldri framþróun. Fjórða reglan fjallar um trúnað þar sem endurskoðendur verða að 

gæta fyllsta trúnaðar og ekki láta af hendi upplýsingar til þriðja aðila nema þess sé 

krafist af faglegum kröfum eða samkvæmt lögum. Fimmta reglan fjallar svo um faglega 

hegðun þar sem skylda endurskoðenda til að fylgja í einu og öllu settum lögum og 

reglugerðum og sniðganga allt það sem getur skaðað orðspor og virðingu endur-

skoðendastéttarinnar. Í A-hluta siðareglna FLE er fjallað ítarlega um grundvallar-

reglurnar og þær úrlausnaraðferðir sem ber að beita við greiningu á þeim ógnunum sem 

geta komið í veg fyrir að grundvallarreglunum sé fylgt.  

Fylgni við grundvallarreglurnar getur verið ógnað af margvíslegum aðstæðum. 

Ógnunin getur falist í tengslum eða aðstæðum sem koma í veg fyrir að endurskoðandi 

fylgi grundvallarreglunum. Þessar ógnanir flokkast í fimm mismunandi tegundir það er 

eiginhagsmunaógnun, sjálfsmatsógnun, málsvarnarógnun, vinfengisógnun og 

þvingunarógnun. Eiginhagsmunaógnun er ógnun við hegðun eða faglegt mat 

endurskoðanda sem getur komið til vegna fjárhagslegra eða annarra hagsmuna. 

Sjálfsmatsógnun getur verið til staðar þegar endurskoðandi metur ekki áður fengna 

niðurstöðu með réttum hætti þegar sú niðurstaða hefur áhrif á annað mat. 

Málsvarnarógnun er ógnun sem getur skapast þegar endurskoðandi missir hlutlægni 

sína og heldur fram skoðun viðskiptavinar eða afstöðu. Vinfengisógnun er ógnun sem 

skapast vegna sambands endurskoðanda við viðskiptavin eða vinnuveitanda sem og 

þegar endurskoðandi lætur tilfinningar sínar gagnvart hagsmunum viðskiptavinar skerða 

dómgreind sína og hugsanlega taka að sér verkefni fyrir hönd viðskiptavinar á grundvelli 

slíkra tilfinninga. Þvingunarógnun er ógnun sem verður til vegna hótana eða tilrauna til 

að hafa óviðeigandi áhrif á hlutlægni endurskoðandans. 

Siðareglur FLE taka einnig á varúðarráðstöfunum og aðgerðum sem geta gert ógnanir 

ásættanlegar með því að hreinlega að eyða þeim með öllu eða draga svo mikið úr þeim 

að þær hafi ekki áhrif á mat endurskoðandans. Varúðarráðstafanirnar skiptast í tvo 

flokka, varúðarráðstafanir settar af starfsstéttinni sjálfri eða með lögum eða 

reglugerðum og síðan þær varúðarráðstafanir sem starfsumhverfið sjálft setur. Til 

dæmis um varúðarráðstafanir sem starfsstéttin sjálf setur sér eru þær kröfur sem settar 

eru til þess að fá löggildingu, símenntunarkröfur og reglur um stjórnarhætti fyrirtækja 

og faglega staðla ásamt reglum um faglegt og opinbert eftirlit og agareglur. Einnig eru 

sérstakar reglur um ytra eftirlit á áritunum, skýrslum, samskiptum eða öðrum 

upplýsingum sem endurskoðendur veita og er framkvæmt af lögskipuðum þriðja aðila. 

B-hluti siðareglnanna á við um starfandi endurskoðendur. Þar er útskýrt hvernig 

starfandi endurskoðandi getur nýtt sér úrlausnaraðferðirnar úr A-hlutanum við hinar ýmsu 

aðstæður. Hlutinn skiptist niður í 10 aðstæður sem endurskoðendur þurfa að takast á við og 

geta falið í sér ógnanir við grundvallarreglurnar. Hér er sérstaklega tekið á því hvernig 

endurskoðandi ber að haga störfum sínum þegar ráðningarsamband verður til, hvernig 

koma skal í veg fyrir ógnanir af völdum hagsmunaárekstra, hvað ber að varast þegar gefa 

þarf annað álit á störfum endurskoðanda, hvernig haga beri þóknun og umbunum og 

hvernig markaðssetja skuli þjónustuna. Einnig er fjallað um gjafir og risnu, eignavörslu fyrir 

viðskiptavini og að öll þjónusta skuli vera framkvæmd af hlutlægni.  

Þær aðstæður sem hafa langmesta vægi í B-hlutanum fjalla um óhæði 

endurskoðenda. Í þeim kafla er farið mjög ítarlega ofan í margar og mismunandi 

aðstæður sem geta ógnað óhæði endurskoðenda. Með óhæði er átt við bæði óhæði í 

reynd og ásýnd. Óhæði í reynd felur í sér að endurskoðandi geti gefið álit sitt og starfað 

af heilindum og hlutlægni án þess að dómgreind hans hafi orðið fyrir óviðeigandi og 

utanaðkomandi áhrifum. Með óhæði í ásýnd er átt við að endurskoðandi eigi að forðast 

þær aðstæður og tengsl sem geta orðið til þess að efasemdir geti vaknað um að ekki hafi 

verið staðið faglega að mati endurskoðandans. Endurskoðendum ber þannig að bera 

kennsl á þær ógnanir sem eru við óhæðið, meta þær og beita nauðsynlegum 

varúðarráðstöfunum til þess að eyða þeim eða gera þær ásættanlegar. Ef slíkt er ekki 

mögulegt ber endurskoðanda að hafna viðkomandi endurskoðunarverkefni.  

Í C-hlutanum er fjallað um hvernig endurskoðendur sem ekki vinna við endurskoðun 

skulu beita úrlausnaraðferðunum í A-hlutanum. Þær ógnanir sem eru sérstaklega teknar 

fram eru vegna hugsanlegra árekstra, við undirbúning og framsetningu upplýsinga, að 

starfað sé með nægilegri sérþekkingu, ógnanir vegna fjárhagslegra hagsmuna og vegna 

hvata á borð við gjafir, risnu, fríðindi eða einhvers konar sérmeðferðar (Félag löggiltra 

endurskoðenda, 2011, b).  

Siðanefnd IFAC (IASBA) hefur hafið vinnu við endurbætur á siðareglunum sem snúa 

að kafla 220 hagsmunaárekstrum og kafla 310 hugsanlega árekstra. Vinnan felst ekki í 

breytingum á siðareglunum sjálfum heldur er verið að auðvelda endurskoðendum að 

greina og bregðast við ógnunum vegna hagsmunaárekstra eða hugsanlegra árekstra 

(International Federation of Accountants, e.d., b).  

5 Endurskoðandinn og umhverfi hans 

Skilgreiningin á endurskoðanda samkvæmt lögum um endurskoðendur nr. 79/2008 er 

eftirfarandi: 

„Sá sem hefur þekkingu til að gefa hlutlaust og áreiðanlegt álit á 
reikningsskilum og öðrum fjárhagsupplýsingum, hefur löggildingu til starfa 
við endurskoðun og fullnægir að öðru leyti skilyrðum laga þessara“. 

Lög þessi voru sett til að innleiða í íslenskan rétt tilskipanir Evrópuþingsins og 

Evrópuráðsins um lögboðna endurskoðun samstæðureikninga og ársreikninga. Ákvæði um 

endurskoðendur má einnig finna í fleiri lögum eins og til dæmis í lögum um ársreikninga 

sem og í lögum um fjármálafyrirtæki (Félag löggiltra endurskoðenda, 2011, a). 

5.1 Hlutverk, ábyrgð og verkefni 

Til þess að geta áttað sig á hlutverki og ábyrgð endurskoðenda er nauðsynlegt að hafa 

þekkingu á ársreikningum fyrirtækja og stofnana. 

5.1.1 Ársreikningurinn 

Fyrir hvert reikningsár hvílir sú skylda á fyrirtækjum og stofnunum að semja ársreikning 

sem sýnir þann árangur sem reksturinn hefur skilað yfir ákveðið tímabil sem og þær 

breytingar sem hafa orðið á fjárhagslegri stöðu sem og handbæru fé á sama tímabili.  

Ramminn sem stjórnendur þurfa að fara eftir við gerð ársreikningsins eru lög um 

ársreikninga nr. 3/2006 og alþjóðlegir reikningsskilastaðlar. Alþjóðlegu staðlarnir eru 

nauðsynlegir þar sem lagaákvæði eru oft ekki mjög skýr. 

Upplýsingarnar sem birtast í ársreikningnum eru mikilvægar fyrir eigendur en einnig 

fjölmarga aðra aðila. Til dæmis má nefna stjórnendur og aðra starfsmenn, viðskiptavini 

og lánardrottna. Einnig skiptir ársreikningurinn mjög miklu máli fyrir fjárfesta, 

samkeppnisaðila sem og ýmsar opinberar stofnanir (Félag löggiltra endurskoðenda, 

2011, a). Samkvæmt lögum bera stjórn og framkvæmdastjórar fyrirtækja ábyrgð á gerð 

ársreikninga og verða að ábyrgjast með undirskrift sinni að ársreikningurinn sé gerður 

samkvæmt lögum, reglugerðum og settum reikningsskilareglum. Einnig hafa þeir 

upplýsingaskyldu gagnvart endurskoðanda um að veita allar þær upplýsingar sem þörf 

er á til að ársreikningurinn gefi rétta mynd af rekstrinum og að hann innihaldi allar þær 

upplýsingar sem þarf þannig að lesandi ársreikningsins geti tekið upplýsta ákvörðun (Lög 

um ársreikninga nr. 3/2006 með áorðnum breytingum). Þessir sömu aðilar bera einnig 

ábyrgð á vali á reikningsskilaaðferðum og að þær gefi sem gleggsta mynd af stöðu 

fyrirtækisins, að virkt fjárhagsupplýsingakerfi sé til staðar sem og innra eftirlit. Ef 

ársreikningurinn á að skila tilgangi sínum þarf hann að vera gerður eftir vel skilgreindum 

reikningsskilastöðlum og verður að gæta samræmis í gerð hans frá ári til árs (Félag 

löggiltra endurskoðenda, 2011, a).  

5.1.2 Hlutverk og ábyrgð 

Endurskoðendur hafa það hlutverk að staðfesta ársreikninga fyrirtækja og þær 

upplýsingar sem þar koma fram. Staðfestingin ákvarðast af lögum og alþjóðlegum 

endurskoðunarstöðlum. Ábyrgð þeirra felst í þeirri áritun sem gerð er á ársreikninginn í 

kjölfar endurskoðunarinnar og felur í sér niðurstöðu hennar (Félag löggiltra 

endurskoðenda, 2011, a).  

Endurskoðun er skilgreind í lögum um endurskoðendur nr. 79/2008 sem: 

„Óháð og kerfisbundin öflun gagna og mat á þeim í þeim tilgangi að láta í ljós 
rökstutt og faglegt álit endurskoðanda um áreiðanleika þeirra og 
framsetningu í samræmi við lög, settar reikningsskilareglur eða önnur 
skilyrði sem fram koma í álitsgerðinni.“ 

Til þess að staðfesting upplýsinganna sé möguleg sem verið er að endurskoða verða 

upplýsingarnar að vera skráðar á skipulegan hátt og endurskoðendur verða að hafa 

ótakmarkaðan aðgang að þeim sem og öðrum gögnum sem geta haft áhrif á 

endurskoðunina. Markmið endurskoðunarinnar næst ekki nema þessi atriði séu tryggð.  

Endurskoðendur verða þar af leiðandi að vera óháðir aðilar sem staðfesta 

upplýsingar sem settar eru fram en ekki taka ákvörðun um hvernig það er gert. 

Endurskoðun staðfestir ekki innra eftirlit eða metur þær ákvarðanir sem teknar eru í 

rekstrinum. Endurskoðandinn á ekki að taka þátt í ákvarðanatöku hjá þeim stofnunum 

eða fyrirtækjum sem endurskoðuð eru af honum. Þannig er það ekki hlutverk 

endurskoðenda að ákveða að fyrirtæki séu rekin á hagkvæman og skynsamlegan hátt 

heldur er það hlutverk stjórnenda og síðan er það hlutverk eigenda að taka afstöðu til 

þess hvernig stjórnendur eru að standa sig (Félag löggiltra endurskoðenda, 2011, a). 

Endurskoðendur eru bundnir trúnaði um þau gögn og þær upplýsingar sem þeir hafa 

aðgang að vegna starfa sinna sem felur í sér að þeir mega ekki tjá sig opinberlega um 

einstök mál og sama gildir um starfsmenn endurskoðenda. Í undantekningartilfellum er 

heimilt að víkja frá þagnarskyldu og þá eingöngu ef lög eða dómsúrskurður kveða á um 

það (Lög um endurskoðendur nr. 79/2008 með áorðnum breytingum). 

Þrátt fyrir þagnarskyldu hvílir upplýsingaskylda á endurskoðendum gagnvart stjórn og 

stjórnendum fyrirtækja sem verið er að endurskoða. Ef endurskoðandi verður var við 

einhver atriði í kjölfar endurskoðunar eins og til dæmis ef veikleikar eru í innra eftirliti 

ber þrátt fyrir þagnarskyldu, skylda til að gera stjórn eða stjórnendum viðvart. Ef 

endurskoðandi sem endurskoðar fjármálafyrirtæki verður var við atriði sem getur veikt 

fjárhagsstöðu fyrirtækisins ber honum skylda til að koma þeim upplýsingum á framfæri 

við Fjármálaeftirlitið (Félag löggiltra endurskoðenda, 2011, a).  

5.1.3 Verkefni 

Vegna sérþekkingar, menntunar og starfsreynslu sem endurskoðendur búa yfir er 

eftirspurn eftir þjónustu þeirra ekki eingöngu bundin við endurskoðun. 

Verkefnum endurskoðenda má skipta í lögbundin verkefni og önnur verkefni. Með 

lögbundnum verkefnum er átt við þau verkefni þar sem þess er krafist í lögum að 

fyrirtæki og stofnanir sem uppfylla ákveðin skilyrði laganna kjósi sér endurskoðendur. 

Sem dæmi um ofangreinda kröfu koma fram skilyrði í lögum um hlutafélög, lögum um 

ársreikninga og lögum um fjármálafyrirtæki að kjósa þurfi endurskoðanda. Að sama 

skapi er þess krafist í lögum að endurskoðendur þurfi að koma að stofnun og sliti félaga. 

Önnur verkefni eru öll þau verkefni sem ekki eru lögbundin. Ekki er gerð krafa um að 

ársreikningar allra fyrirtækja séu endurskoðaðir en fyrirtækjum er frjálst að láta 

framkvæma slíka endurskoðun og auka þar með trúverðugleika á þeim upplýsingum 

sem birtast þar. Önnur verkefni endurskoðenda geta til dæmis verið aðstoð við gerð 

skattframtala, ársreikninga, færsla bókhalds, könnun ársreikninga eða könnun 

árshlutareikninga. Enn önnur verkefni geta verið fjárhagslegar áreiðanleikakannanir eða 

verkefni tengd innri endurskoðun eða almenn fjármála- eða rekstrarráðgjöf. Einnig taka 

endurskoðendur að sér vottun skýrslna um grænt bókhald (Félag löggiltra 

endurskoðenda, 2011, a).  

5.1.4 Starfsvettvangur 

Endurskoðendur má finna að störfum hjá hinum ýmsu fyrirtækjum og stofnunum. Starf 

endurskoðandans getur falist í endurskoðun, ráðgjöf og fjármálastjórnun. 

Löggildum endurskoðendum ber skylda til að vera meðlimir í Félagi löggiltra 

endurskoðenda sem heldur utan um félagsmenn sína. Í dag eru skráðir meðlimir 388 og 

af þeim eru 322 með virk réttindi. Aldursbil endurskoðenda með virk réttindi er töluvert 

þar sem sá yngsti er 29 ára og sá elsti 80 ára. Ef við skoðum kynjahlutfallið hjá löggiltum 

endurskoðendum kemur í ljós að af 388 félagsmönnum eru 25% konur og 75% karlar. 

Meðalaldur félagsmanna er 51 ár þótt stærsti aldurshópurinn sé í kringum 40 ára. Flestir 

fengu löggildingu við 29 ára aldur en sá elsti var 50 ára og sá yngsti var 25 ára. Að 

meðaltali voru endurskoðendurnir 32 ára þegar þeir fengu löggildingu.  

Eins og sjá má í töflu 1 þá eru flestir félagsmenn starfandi á stóru 

endurskoðunarstofunum. Þeir 216 sem ekki eru skráðir þar dreifast á 184 vinnustaði og 

því er oft um einyrkja að ræða. Þess má geta að í þessum tölum eru allir skráðir 

félagsmenn bæði þeir sem hafa virk og óvirk réttindi en tölurnar gefa okkur þó ákveðna 

hugmynd um hvernig þessum málum er háttað á markaðnum (Félag löggiltra 

endurskoðenda, e.d., a). 

Tafla 1 Vinnustaðir löggiltra endurskoðenda (Félag löggiltra endurskoðenda, e.d., a) 

 

Félag löggiltra endurskoðenda samþykkti á aðalfundi 2011 að veita nemum í 

endurskoðun aðild að félaginu ef þeir óskuðu þess (Félag löggiltra endurskoðenda, e.d., b).  

Skráðir nemar í félaginu eru samtals 24 og eru 54% þeirra karlar og 46% konur. Ef við 

skoðum aldursbilið á endurskoðendum framtíðarinnar má sjá að sá yngsti er 24 ára og sá 

elsti 65 ára og meðalaldurinn er 39 ára. Fjölmennasti aldurshópurinn stendur á þrítugu.  

Vinnustaður Fjöldi Hlutfall Karlar Konur

KPMG ehf. 65 17% 38 27

Deloitte ehf. 58 15% 49 9

PricewaterhouseCoopers ehf. 23 6% 15 8

Ernst og Young ehf. 19 5% 10 9

Grant Thornton endurskoðun ehf. 7 2% 6 1

Aðrir vinnustaðir 216 56% 174 42

Samtals 388 100% 292 96

Tafla 2 Vinnustaðir nema í endurskoðun (Félag löggiltra endurskoðenda, e.d., c) 

 

 Nemar í félaginu dreifast einnig á fjölda vinnustaða eins og sjá má í töflu 2. Ernst og 

Young ehf sker sig úr með 7 nema sem er sami fjöldi og finna má samanlagt hjá 

opinberum stofnunum (Félag löggiltra endurskoðenda, e.d., c). 

5.2 Löggilding 

Til þess að öðlast þau réttindi sem atvinnuvega- og nýsköpunarráðherra veitir til 

löggiltra endurskoðunarstarfa þarf að uppfylla strangar kröfur. Viðkomandi þarf að eiga 

lögheimili á Íslandi eða vera ríkisborgari í aðildarríki EES, EFTA eða Færeyja. Einnig 

verður hann að vera lögráða og hafa ráðið sínu búi síðastliðin 3 ár og vera með óflekkað 

mannorð. Ríkar kröfur eru gerðar til menntunar og er krafist meistaragráðu í 

reikningsskilum og endurskoðun sem viðurkennd er af endurskoðendaráði sem og að 

hafa staðist sérstakt löggildingarpróf sem staðfest er af þriggja manna prófnefnd skipuð 

af endurskoðendaráði. Að auki verður viðkomandi að hafa að minnsta kosti þriggja ára 

starfsreynslu við reikningsskil og endurskoðun undir handleiðslu endurskoðanda hjá 

endurskoðunarfyrirtæki. Viðkomandi verður einnig að hafa starfsábyrgðartryggingu sem 

bætir fjárhagstjón sem getur orðið vegna gáleysis endurskoðandans eða starfsmanna á 

hans vegum. 

Umsækjandi verður að vinna drengskaparheit þess efnis að hann muni ávallt sinna 

því starfi sem löggildingin gefur rétt til þess að stunda af kostgæfni og samviskusemi 

sem og að fara eftir þeim lögum og reglum sem um það gilda (Lög um endurskoðendur 

nr. 79/2008 með áorðnum breytingum). 

5.3 Endurmenntun 

Ríkar kröfur eru gerðar til endurskoðenda um endurmenntun til að viðhalda faglegri 

hæfni og gildum sem og fræðilegri þekkingu.  

Vinnustaður Fjöldi nema Karlar Konur

Ernst og Young ehf. 7 4 3

Ríkisendurskoðun 4 1 3

Fjármálaeftirlitið 3 0 3

Endurskoðun og ráðgjöf ehf 2 1 1

Deloitte ehf. 2 2 0

Aðrir vinnustaðir með nema 6 5 1

24 13 11

Endurmenntunin verður að nema 120 klukkustundum á hverju 3 ára tímabili sem 

verður að lágmarki að nema 20 klukkustundum á ári. Endurmenntunin skiptist niður á 

fjórar greinar sem eru endurskoðun, fjármál og reikningsskil, félaga- og skattaréttur og 

siðareglur og fagleg gildi. Endurmenntun á sviði endurskoðunar verður að ná 30 

klukkustundum sem til dæmis getur verið alþjóðlegir endurskoðunarstaðlar, 

áhættustýring og innra eftirlit, lagakröfur eða aðrir faglegir staðlar.  

Viðfangsefni endurmenntunar á sviði reikningsskila og fjármála geta til dæmis verið 

lög um ársreikninga eða önnur sérlög og reglugerðir um reikningsskil og settar 

reikningsskilareglur, alþjóðlega reikningsskilastaðla eða greining fjárhagsupplýsinga eða 

önnur efni sem verða að ná 20 klukkustunda lágmarki. 15 klukkustundir verða að fara í 

endurmenntun á sviði skatta- og félagaréttar og að lokum er 10 klukkustunda lágmark 

sem þarf í endurmenntun siðareglna og faglegra gilda sem til dæmis geta verið 

siðareglur FLE. Þær 45 klukkustundir sem eftir eru dreifast að eigin vali á milli sviðanna.  

Endurskoðandi verður að halda sjálfur utan um endurmenntun sína og skrá jafnóðum 

í gagnaskrá Félags löggiltra endurskoðenda. Endurskoðandi verður að geta lagt fram 

staðfestingu á endurmenntun fyrir að minnsta kosti 60 klukkustundir af þeim 120 sem 

krafist er ef endurskoðendaráð óskar þess. Að auki verða 10 klukkustundir á ári að 

lágmarki að vera staðfestanlegar. 

Ýmis viðfangsefni teljast til endurmenntunar og hafa mismunandi vægi. Til dæmis má 

nefna þátttöku endurskoðanda í faglegum námskeiðum og ráðstefnum, nefndarstörf og 

gæðaeftirlit á vegum FLE sem og þátttaka í prófnefnd endurskoðenda og endurskoð-

endaráðs. Til endurmenntunar teljast kennslustörf og fyrirlestrar þar sem fjallað er um 

efni sem fellur undir viðfangsefni endurmenntunar sem og blaða- og greinarskrif. 

Heimilt er að lesa faglegt efni sem metið er til endurmenntunar að hámarki 7 

klukkustundir á ári. Hver klukkustund sem varið er í ofantalin efni telst sem klukkustund 

í endurmenntun nema ef um er að ræða kennslu eða fyrirlestur sem stendur lengur en í 

klukkustund þá telst það vera 4 klukkustundir í endurmenntun (Reglugerð um 

endurmenntun endurskoðenda nr. 30/2011). 

5.4 Alþjóðlegir endurskoðunarstaðlar 

Alþjóðasamtök endurskoðenda (IFAC) gefa út alþjóðlegu endurskoðunarstaðlana (ISA) 

og vegna aðildar FLE að samtökunum þá ber löggiltum endurskoðendum að fara eftir 

þeim samkvæmt lögum (Félag löggiltra endurskoðenda, 2011, a).  

Alþjóðlega reikningsskilaráðið eða IAASB (e. The International Auditing and 

Assurance Standards Board) er sjálfstæð fastanefnd á vegum IFAC sem þjónar 

almannahagsmunum með því að gefa út alþjóðlega staðla um endurskoðun, 

gæðaeftirlit, ráðgjöf og aðra þjónustu sem veitt er af endurskoðendum sem og að 

auðvelda samræmingu milli alþjóðlegra og innlendra staðla. Stefna nefndarinnar er að 

styrkja stoð fjárhagslegs stöðugleika á heimsvísu, auka hlutverk, mikilvægi og gæði 

endurskoðunarinnar og auðvelda upptöku og notkun staðlanna. Markmiðið með 

stöðlunum er að auka tiltrú og traust almennings á endurskoðunarstéttinni.  

Við þróun staðlanna er leitað til fjölda hagsmunaaðila og óskað eftir ábendingum og 

áliti þeirra á stöðlunum. Til dæmis er leitað til allra aðildarfélaga alþjóðasamtaka 

endurskoðenda, annarra nefnda, eftirlitsaðila, ríkisstofnanna, fyrirtækja, fjárfesta og 

almennings við setningu staðlanna. Nefndin leggur mikla áherslu á gagnsæi og eru allir 

fundir hennar opnir almenningi og öll fundargögn birt á heimasíðu nefndarinnar þar sem 

einnig er hægt að nálgast ýmsar aðrar upplýsingar eins og til dæmis upptökur af 

fundum, vinnuskjöl nefndarinnar sem og allar athugasemdir sem gerðar hafa verið við 

vinnuskjölin (International Federation of Accountants, e.d., c).  

Alþjóðlegu endurskoðunarstaðlarnir eru 36 og taka á ýmsum atriðum sem verða á 

vegi endurskoðandans í hans daglega starfi. Til dæmis fjalla þeir almennt um skyldur 

endurskoðandans, gæðaeftirlit, skráningu vinnuskjala, ráðningarsamninga, 

skipulagningu endurskoðunarverkefna, áhættumat, innra eftirlit og áritanir svo eitthvað 

sé nefnt. Að auki er sérstakur staðall sem fjallar um hvernig gæðaeftirliti skuli háttað 

(International Federation of Accountants, e.d., d). 

5.5 Eftirlit með störfum endurskoðenda 

Eftirlit með störfum endurskoðenda og endurskoðendafyrirtækja er í höndum 

endurskoðendaráðs sem skipað er af ráðherra samkvæmt lögum um endurskoðendur 

nr. 79/2008. Endurskoðendaráð er skipað fimm mönnum. Ráðherra skiptar tvo þeirra og 

skal annar taka að sér formennsku og verður viðkomandi að uppfylla sömu skilyrði og 

krafist er til skipunar embættis héraðsdómara. Tveir eru skipaðir samkvæmt tilnefningu 

FLE og einn samkvæmt tilnefningu Viðskiptaráðs Íslands.  

Endurskoðendaráð fylgist með því hvort endurskoðendur uppfylli þau skilyrði sem 

gerð eru til að öðlast löggildingu og þau skilyrði sem gerð eru til endurmenntunar þeirra. 

Ráðinu ber einnig að sjá til þess að lögbundið gæðaeftirlit sé framkvæmt og ganga úr 

skugga um að siðareglur og endurskoðunarstaðlar séu til staðar. Ef endurskoðendaráð 

kemst að þeirri niðurstöðu að endurskoðandi hafi brotið lög um endurskoðendur, 

siðareglur FLE eða aðrar reglur sem gilda um endurskoðendur getur það veitt 

viðkomandi endurskoðanda áminningu og jafnframt getur endurskoðendaráðið lagt 

fram tillögu til ráðherra þess efnis að svipta beri hann réttindum. Ráðið er þannig aðeins 

álitsgefandi og getur ekki beitt neinum öðrum viðurlögum (Lög um endurskoðendur nr. 

79/2008 með áorðnum breytingum). 

Samkvæmt upplýsingum frá formanni endurskoðendaráðs hefur einungis einu sinni 

verið úrskurðað um brot á siðareglum og var það í tengslum við brot á lögum sem 

jafnframt taldist vera brot á siðareglu (Bjarnveig Eiríksdóttir munnleg heimild, 14. mars 

2013). Var það brot á 20. grein laganna um endurskoðendur sem fjallar um starfstíma 

endurskoðenda og er jafnframt brot á siðareglu 290.151. Niðurstaðan í því máli var að 

viðkomandi endurskoðanda var veitt áminning samkvæmt 2. mgr. 17. greinar laganna 

og mælst til þess að hann bætti vinnubrögð þannig að þau samræmdust viðurkenndum 

endurskoðendaaðferðum og góðri endurskoðunarvenju (Úrskurður Endurskoðendaráðs 

11. október 2012). 

6 Aðferðafræði 

Sú aðferð sem varð fyrir valinu við að leita svara við rannsóknarspurningunni var 

eigindleg aðferð. Aðferðin byggir á viðtölum við lítil úrtök þar sem veitt er innsýn og 

skilningur á viðhorfum þátttakenda sem valdir eru vegna reynslu þeirra eða viðhorfa 

sem rannsóknin beinist að. Niðurstöður slíkra rannsókna er ekki hægt að alhæfa út frá. 

Nokkrar mismunandi tegundir af viðtölum er hægt að nota við eigindlegar rannsóknir og 

ein þeirra er hálfskipulagt viðtal. Þá hefst viðtalið á fyrirfram ákveðnum spurningum og 

þróast síðan yfir í almennt spjall (Cooper og Schindler, 2008). Við gerð spurningalistans 

verður að gæta að röð spurninga þannig að efnislega svipaðar spurningar séu hafðar 

saman og þannig á að auðvelda þátttakandanum að svara (Þorlákur Karlsson, 2003).  

6.1 Rannsóknarsnið 

Viðmælendur við rannsóknina voru fjórir starfandi löggiltir endurskoðendur sem allir 

hafa víðtæka reynslu á sviðinu. 

Við val á viðmælendum var reynt að fá eins fjölbreytt viðhorf og mögulegt var og því 

voru viðmælendur valdir frá mismunandi endurskoðunarstofum. Endurskoðendurnir 

voru þó ekki að svara fyrir hönd sinna endurskoðunarstofa heldur eingöngu sem 

einstaklingar.  

Markmið með viðtölunum var að varpa ljósi á viðhorf endurskoðenda til þeirra 

siðareglna sem þeir verða að starfa eftir og starfsumhverfis þeirra og hvort einhverra 

úrbóta væri þörf í þeim efnum. 

Spurningalisti var útbúinn eftir skoðun á starfsumhverfi endurskoðenda, siðareglum 

sem og öðrum lögum og reglum sem um stéttina gilda. Ætlunin var að svara 

rannsóknarspurningunni hvort endurskoðendur séu jákvæðir í garð siðareglna. 

6.2 Rannsóknaraðstæður 

Í fyrstu var haft samband við viðmælendur ýmist munnlega eða með tölvupósti og 

kannaður áhugi fyrir þátttöku í rannsókninni.  

Allir viðmælendur sem haft var samband við veittu samþykki sitt og í kjölfarið fengu 

þeir sendan tölvupóst þar sem fjallað var um rannsóknina og markmið hennar. Í kjölfarið 

var gert samkomulag um fundarstað og tíma fyrir framkvæmd rannsóknarinnar. 

6.3 Framkvæmd rannsóknar 

Viðtölin voru tekin á tímabilinu frá 20 – 27. mars 2013.  

Fóru þau ýmist fram á skrifstofu viðmælendanna eða á heimili þeirra. Viðmælendur 

samþykktu hljóðritun og var notað til þess upptökutæki. Tímalengd viðtalanna var frá 23 

mínútum til 41 mínútur. Að þeim loknum, voru viðtölin skráð í tölvu til að auðvelda 

flokkun og frekari úrvinnslu. 

6.4 Takmarkanir á rannsókn 

Helsta takmörkun rannsóknarinnar var að hún náði einungis til fjögurra endurskoðenda 

og því er ekki hægt að alhæfa um niðurstöður hennar. Niðurstöðurnar gefa þó ákveðnar 

vísbendingar um viðhorf stéttarinnar til starfsumhverfisins.  

7 Niðurstöður  

Hér að neðan eru svör endurskoðendanna við spurningunum úr viðtölunum. Svörin hafa 

verið tekin saman og verða ekki rakin til einstakra svarenda.  

7.1 Viðtöl við endurskoðendur 

Hvaða atriði telur þú vera jákvæð við siðareglur FLE og hvað ef eitthvað telur þú vera 
neikvætt? 

Svör: Jákvætt: Gott að hafa siðareglur þar sem þær gefa ákveðinn ramma um hvaða 

aðferðir menn eiga að fara eftir og mynda einnig ákveðinn ramma sem gilda um 

samskipti á milli endurskoðenda og endurskoðendastofa. Mjög gott að skilgreina óræð 

hugtök sem eru kannski ekki mjög skýr og draga úr vafa með túlkun. 

Neikvætt: Of langar og ítarlegar sem og endurtekning á stöðlunum. Eiga að höfða til 

siðferðisvitundar manna en ekki að segja siðlausum einstaklingum hvað má og hvað má 

ekki. Vantar viðbrögð og viðurlög við því þegar að menn eru ekki að hegða sér í 

samræmi við þessar reglur. Virðist ekki vera tekið á því almennilega. Sumt er enn óskýrt 

eins og til dæmis hvaða verkefni má taka að sér og varnir gegn hagsmunaárekstrum og 

jafnvel mismunandi túlkun eftir endurskoðunarstofum. Einnig er verið að undirbjóða 

verkefni sem reyndar er búið að banna með lögum en það er bara því miður látið 

viðgangast. 

Telur þú að tilkoma siðareglna FLE hafi gert endurskoðendum auðveldara um vik að 
takast á við siðferðileg álitaefni?  

Svör: Það að FLE hafi gefið út siðareglur hefur ekki breytt neinu í þeim efnum þar sem 

stéttin hefur alltaf starfað eftir alþjóðlegum siðareglum. Jafnvel fyrir þann tíma voru til 

samskiptareglur félags endurskoðenda sem einmitt tóku á þessum málum. Hugsanlega 

hafa siðareglur FLE orðið til þess að vitund íslenskra endurskoðenda á siðareglunum hafi 

aukist og auðveldað mönnum að fletta þeim upp í vafamálum. Viðmælendur töldu þó að 

gott væri að stéttin hefði skjalfestan ramma til að styðjast við. 

Einn viðmælandi taldi þær vera allt of flóknar og ekki til þess fallnar að auðvelda 

endurskoðendum að takast á við siðferðileg álitaefni.   

Hvernig er brugðist við siðferðilegum álitaefnum á vinnustaðnum?  

Svör: Allir viðmælendur voru sammála um að viðbrögðin færu eftir eðli málsins og það 

væri gott og jafnvel nauðsynlegt að geta rætt málin við samstarfsfélaga og að meira 

samráð tryggi betri niðurstöðu. Í störfum endurskoðenda koma reglulega upp siðferðileg 

álitaefni og eru viðbrögð við þeim samtvinnuð í dagleg störf. Til dæmis þegar kemur að 

samþykkt verkefna eða óhæði þarf að fara í gegnum flókið ferli þar sem siðareglur skipta 

miklu máli og menn eru að takast á við þær án þess að gera sér grein fyrir því. Á stærri 

vinnustöðum eru jafnvel sérstakir starfsmenn eða deildir sem sjá um áhættumál sem 

hægt er að leita til ef einhver siðferðileg álitaefni koma upp. Á einni stofunni eru haldin 

innanhúss námskeið sem taka á siðferðilegum málum. Þar er einnig spilað sérstakt 

siðaspil þar sem starfsmenn hittast í litlum hópum og draga miða sem inniheldur 

raunverulegt dæmi um siðferðilegt álitaefni, sem starfsmenn ræða sín á milli og komast 

að niðurstöðu. Fyrirtækjamenning virðist ráða miklu um hvernig tekið er á slíkum málum 

og hvort hugsað er um hag heildarinnar eða notað sem tækifæri til að koma höggi á 

samstarfsmann. Almennt er þó hvatt til þess að starfsmenn leiti sér ráðgjafar og að 

málin séu rædd ofan í kjölinn.  

Eru sérstakar starfsreglur á þínum vinnustað sem gera aðrar og meiri kröfur en 
siðareglur FLE?  

Svör: Á stærri stofunum eru starfsreglur og jafnvel fyrirtækjareglur. Kröfurnar sem 

gerðar eru fara eftir þeim verkefnum sem verið er að vinna en þær ganga yfirleitt lengra 

en siðareglurnar. Á þeim stofum þar sem sérstakar starfsreglur eru ekki til staðar koma 

siðareglurnar til kastanna og ef þörf krefur er hugsanlegt að settar verði sérstakar 

starfsreglur og þá sérstaklega varðandi óljós atriði og álitamál sem upp koma.  

Eru sérstakar verklagsreglur í fyrirtækinu sem leiðbeina endurskoðendum og öðrum 
starfsmönnum að tilkynna um hugsanleg brot á siðareglum eða önnur brot? 

Svör: Allar stofurnar hafa sérstaka verkferla sem leiðbeina starfsfólki sem vill tilkynna 

hugsanleg brot. Verkferlarnir eru misjafnir eftir þörfum og stærð stofanna. Á nokkrum 

stofum er hægt að koma nafnlausum ábendingum í merktan kassa. Einnig er hægt að 

leita til áhættu (e. risk) starfsmanns sem á að vera óháður ef starfsmenn hafa einhverjar 

áhyggjur. Allir voru sammála um að verkferlarnir gæfu skýrar leiðbeiningar um hvernig 

ber að tilkynna hugsanleg brot og er oftast farið eftir stöðu viðkomandi starfsmanns 

sem tilkynnir til næsta yfirmanns og þannig koll af kolli. Ef málið er alvarlegt kemur til 

kasta valdameiri starfsmanna sem koma þá að málinu. Yfirleitt eru málin leyst innanhúss 

en einn viðmælandi benti á þann möguleika að ef málið væri mjög alvarlegt væri hægt 

að tilkynna það til endurskoðendaráðs sem tekur þá afstöðu í málinu. Einn viðmælandi 

benti á nauðsyn þess að minna reglulega á þessar leiðir þannig að starfsfólk sé almennt 

meðvitað um þá valkosti sem þeir hafa. 

Eru sérstakar verklagsreglur sem fjalla um hvernig bregðast skuli við slíkum tilkynningum? 

Svör: Allir voru viðmælendurnir sammála um að verklagsreglur séu til staðar til að 

bregðast við tilkynningum um hugsanleg brot á siðareglum eða öðrum brotum. Það 

ræðst þó að stórum hluta af eðli málsins í hvaða farveg það endar í. Einn viðmælandi 

sagðist hvorki hafa lent í að þurfa að tilkynna hugsanlegt brot og vissi ekki af slíku tilfelli 

á sínum vinnustað. 

Hvernig er staðið að eftirliti á þínum vinnustað hvort farið sé eftir siðareglum FLE? 

Svör: Eftirlitið er að miklu leyti innbyggt í aðferðafræðina. Viðmælendur voru sammála 

um að eftirlitið væri mjög mikið. Búið er að setja í lög kröfur um gæðaeftirlit sem 

framkvæmt er af endurskoðendaráði og FLE og byggir það mikið á siðareglunum og 

hvort þær séu innbyggðar í verkferlana. Mikil áhersla er lögð á óhæði og þess krafist að 

endurskoðandi sem og allir sem starfa að endurskoðunarverkefnum skrifi undir óhæðis 

yfirlýsingu. Mikið eftirlit er haft með því hvort um hagsmunaárekstra geti verið að ræða 

bæði með því að kanna verðbréfaeign starfsmanna og eins eru skattframtöl skoðuð til 

þess að tryggja að samræmi sé þar á milli. Miklar kröfur eru lagðar á endurskoðendur að 

viðhalda faglegri hæfni og þekkingu og því eru gerðar kröfur á endurskoðendur að sækja 

námskeið og uppfylla öll skilyrði sem gerð eru til þeirra samkvæmt lögum og 

reglugerðum um endurmenntun, sem þýðir að meðaltali 40 vinnutímar eða heil 

vinnuvika á hverju ári. Einn viðmælandi benti á mikilvægi þess að gera kröfur um 

endurmenntun en einnig að nauðsynlegt væri að kunna að beita þekkingunni.  

Telur þú að slíkt eftirlit sé fullnægjandi? 

Svör: Allir viðmælendurnir voru sammála um að eftirlitið væri fullnægjandi. 

Siðareglurnar eru samtvinnaðar í dagleg störf í gegnum innra gæðakerfi sem er síðan 

reglulega tekið út af óháðum aðilum. Það er í raun eftirlit með störfum endurskoðenda 

úr mörgum áttum, það er af hálfu FLE, endurskoðendaráðs og innra eftirlits sem 

fyrirtækin sjálf framkvæma. Starfsemin er tekin út í heild sem og einstök verkefni bæði 

af opinberum aðilum og fyrirtækjakeðjunum. Þegar unnið er að verkefni á einingum 

tengdum almannahagsmunum bætist við enn einn eftirlitsaðilinn sem er sérstakur 

gæðarýnir sem er óháður og skoðar ýmis atriði sem tengjast siðareglum, óhæði sem og 

öðrum atriðum. Þá kom fram að verkefni tengd Bandaríkjunum fela í sér þarlenda 

eftirlitsaðila til viðbótar við eftirlitskerfin hér heima. 

Vakin var athygli á mikilvægri brotalöm í eftirliti sem snýr að útboðsmálum. Svo 

virðist sem engin eftirfylgni sé með hvort staðið sé við þá samninga sem felast í 

útboðinu. Á markaðnum virðist það ganga óáreitt að boðið sé í verk ákveðin upphæð 

sem er svo lág að ekki er raunhæft að það standi undir sér með það markmið að hljóta 

verkefnið. Þessir aðilar stunda þá iðju að gefa út fjölda reikninga fyrir aukaverk þannig 

að á endanum er kostnaðurinn kominn langt umfram það sem samningurinn hljóðar 

upp á. Þrátt fyrir að samkvæmt lögum sé ekki heimilt að undirbjóða verkefni þá virðist 

það vera látið viðgangast á markaðnum og krefst því úrbóta. Endurskoðendur sjálfir 

þurfa einnig að vanda sig betur þegar kemur að útboðsmálum og taka ekki þátt í 

útboðum ef þeir telja að upplýsingar í verklýsingu eru ekki fullnægjandi fyrir verkið sem 

verið er að bjóða út. 

Viðmælendur voru sammála um að erfitt sé að kenna fólki siðleg gildi og flestar af 

siðareglum FLE er bara almenn skynsemi. Það er næstum ómögulegt að fylgjast með og 

stjórna öllum starfsmönnum og því verða menn að treysta sínu fólki til að hegða sér og 

taka ákvarðanir samkvæmt samvisku sinni. Ef starfsmenn brjóta af sér þá verða 

afleiðingarnar að vera sýnilegar þannig að fólk hugsar sig kannski betur um þegar það 

stendur frammi fyrir siðferðilegum álitaefnum. 

Telur þú að siðareglur FLE séu nægjanlega yfirgripsmiklar eða telur þú að umbóta sé þörf? 

Svör: Viðmælendur voru sammála um að ekki væri mögulegt að setja lög og reglur sem 

eiga að ná yfir allt sem hugsanlega getur komið upp í hinu daglega lífi. Það eru takmörk 

fyrir því sem hægt er að kenna fólki og mikið af þessum skráðu siðareglum er bara 

almenn skynsemi. Siðareglurnar eins og þær eru í dag eru afskaplega ítarlegar og 

yfirgripsmiklar en þó þannig að hægt er að túlka þær á mismunandi hátt. Þar af leiðandi 

þurfa þeir sem hafa eftirlit með því að lögum og reglum séu fylgt að taka afstöðu til 

ýmissa mála og setji ákveðið fordæmi um hvernig taka eigi á málum. Einn viðmælandi 

taldi siðareglurnar vera allt of langar og hætta á að þær missi marks þar sem enginn 

hefur tíma til að lesa 134 blaðsíður. Siðareglurnar ættu bara að vera eitt plagg með 

grundvallarreglum um samskipti endurskoðenda eins og voru hér áður fyrr. Einnig var 

bent á þann möguleika að þar sem siðareglurnar eru svo ítarlegar þá geti komið upp sú 

freisting að ef eitthvað er ekki skrifað í reglurnar þá hljóti það einfaldlega að vera í lagi. 

Bent var á að láta siðareglurnar ná yfir alla sem starfa við endurskoðun og 

reikningsskil en takmarka þær ekki við löggilta endurskoðendur. Þá kom fram að það 

væru ekki siðareglurnar sem þurfa að breytast heldur frekar viðhorf samfélagsins og 

hegðun þegnanna. Því er nauðsynlegt að skapa umræðu um þessi mál og ef menn brjóta 

af sér þá verða samsvarandi viðurlög að vera til staðar. 

Telur þú að breyting hafi orðið á viðhorfi endurskoðenda til siðareglnanna?  

Svör: Aðeins einn viðmælandi taldi breytingu hafa orðið á viðhorfi endurskoðenda til 

siðareglnanna og það til hins betra. Siðareglurnar, staðlarnir og ramminn sem stéttin 

starfar eftir skipta meira máli eftir hrunið og er nú meira mark tekið á þeim. Flestir voru 

sammála um að viðhorfið hafi verið nokkuð gott gagnvart siðareglunum en skúrkar 

finnast í röðum endurskoðenda eins og annars staðar og þurfa þeir að gera hreint fyrir 

sínum dyrum fyrir dómstólum. Miklar breytingar hafi einnig orðið á regluverkinu sem 

eykur enn frekar á almenna meðvitund gagnvart siðareglunum.  

Hefur að þínu mati dregið úr þörf fyrir skráðar siðareglur eða hefur þörfin aukist?  

Svör: Allir viðmælendur voru sammála um nauðsyn þess að hafa skráðar siðareglur og 

að skriflegar siðareglur væru góðar fyrir ásýnd stéttarinnar. Skiptar skoðanir voru þó um 

hvort breyting hafi orðið á þörfinni fyrir skráðar siðareglur. Einn viðmælandi taldi 

þörfina vera óbreytta hjá stóru stofunum þar sem siðareglurnar voru til staðar í 

aðferðafræðinni en hugsanlega gæti þörfin hafa aukist hjá litlu stofunum. Siðareglurnar 

verða að vera einfaldar, skýrar og stuttar þannig að þær eru alltaf í huganum og þar af 

leiðandi sé hægt að tileinka sér þær og beita þeim. Einn viðmælandi benti á hvort ekki 

væri óþarfi að þýða siðareglurnar úr ensku yfir á íslensku og vísa frekar í alþjóðlegu 

siðareglurnar. Þar sem markaðurinn er svo lítill og stéttin fámenn þá væri þessi vinna í 

raun óþörf. Alþjóðlegt viðskiptaumhverfi endurspeglast í alþjóðlegum siðareglum sem 



 

41 

íslenskir endurskoðendur vinna eftir og ættu að duga þeim. Það er ekki nóg að hafa 

siðareglur ef engar verða afleiðingarnar ef menn brjóta af sér og þar birtist brotalömin. 

Telur þú að almenningur sé nægjanlega upplýstur um störf endurskoðenda og þær 
siðareglur sem þeir starfa eftir? 

Svör: Allir viðmælendur voru á einu máli með að svo væri ekki og álitamál hvort almenningur 

hafi almennt áhuga á að vita um þær. Bent var á útgáfu bæklinga sem kynna störf 

endurskoðenda en enginn virðist lesa þetta nema þá helst fyrirtæki sem þurfa að ráða 

endurskoðanda eða námsmenn sem vilja kynna sér starfið. Það virðist vera stórt væntingabil 

milli viðskiptavina og endurskoðenda og svo á milli almennings og endurskoðenda sem þarf 

að brúa. Verið er að reyna að draga úr þessu væntingabili með því að skrifa undir sérstök 

ráðningarbréf sem útlista ábyrgð viðskiptavinarins og ábyrgð endurskoðandans en þetta hefur 

ekki mælst vel fyrir hjá viðskiptavinunum sem sjá ekki gagnsemina í þessu ferli.  

Skilningur á störfum endurskoðenda virðist takmarkaður meðal almennings og oft er ekki 

hægt að taka þátt í umræðum því endurskoðendur geta ekki tjáð sig opinskátt þar sem þeir 

eru bundnir trúnaði. Hugsanlegt er að endurskoðendur hafi ekki verið nægjanlega duglegir 

að kynna störf sín og tjá sig almennt um málefni þegar þeir dragast inn í 

þjóðfélagsumræðuna. Oft geta þeir tjáð sig almenns eðlis án þess að brjóta trúnað. Einn 

viðmælandi hafði þá skoðun að þrátt fyrir að almenningur sé ekki upplýstur um störf 

endurskoðenda þá væri mikilvægara að viðskiptavinir og aðrir hagsmunaaðilar viti hvað þeir 

eru að gera og með því dragi úr væntingarbilinu milli veittrar og væntrar þjónustu. 

Er þörf á vitundarvakningu meðal almennings um starfsemi og skyldur endurskoðenda?  

Svör: Viðmælendurnir voru allir sammála um að svo væri. Endurskoðendur verða að 

vera meira í umræðunni og minnka þannig væntingarbilið sem er á milli þeirra og 

almennings. Einn benti þó á að það væri afskaplega gott ef almenningur vissi meira um 

störf endurskoðenda en því miður væru litlar líkur á að þeir hafi áhuga á að kynna sér 

störf endurskoðenda. Mikilvægara væri að draga úr væntingarbilinu milli viðskiptavina 

og annarra hagsmunaaðila og endurskoðenda. 

Hvaða leiðir myndir þú velja til að upplýsa almenning? 

Svör: Ýmsar leiðir eru mögulegar til að upplýsa almenning. Til dæmis er hægt að 

auðvelda aðgengi að fræðsluefni eða yfirlýsingum sem tengjast faginu. Mikilvægt er að 



 

42 

taka meiri þátt í umræðunni og verða með því sýnilegri. Hægt er að skrifa greinar og 

birta í til dæmis Viðskiptablaðinu eða öðrum fagtímaritum. Eftirlitsaðilar eru þar ekki 

undanskyldir og þyrftu að vera virkari í að birta túlkanir og einnig að benda á það sem 

betur má fara. Hægt væri að bjóða upp á málstofur eða fyrirlestra um fagið og einnig 

fara í kynningarstarf í skólana. Það þarf að breyta ímyndinni sem almenningur hefur af 

endurskoðandanum sem er eitthvað í þá áttina að vera, eins og einn viðmælandinn 

orðaði svo skemmtilega „einhver púkalegur gaur í jakkafötum, ferkantaður og asnalegur 

inni í pappakassa“. Það væri til dæmis hægt að gera með því að gera sjónvarpsþætti um 

stéttina á borð við þættina sem gerðir hafa verið um læknana og lögfræðingana. Með 

því gæti ljósi verið varpað á þá staðreynd að endurskoðun er ekki bara debet og kredit 

og það að kunna staðlana og lögin heldur er þetta fjölbreytt og skemmtilegt starf þar 

sem þú þarft að geta sett þig í allskonar stellingar. Þú þarft að vera mjög góður í 

mannlegum samskiptum, verkefnastýringu og innra eftirliti svo að eitthvað sé nefnt. 

Einn viðmælandi taldi það vera stéttinni til góðs að nokkur mál séu á leiðinni fyrir 

dómstóla þar sem lítið sé um fordæmi og ýmis óljós atriði sem þarf að skýra fyrir dómi. 

Það er hluti af eðlilegu viðskiptalífi að menn stefni hvor öðrum og endurskoðendur eiga 

ekki að vera þar undanskyldir. Þá fá þeir tækifæri til að gera hreint fyrir sínum dyrum og 

kynna málstað sinn sem verður bara gott fyrir stéttina.  

7.2 Samantekt 

 Viðhorf endurskoðenda til siðareglna er almennt gott. 

 Nauðsynlegt og gott fyrir ásýnd stéttarinnar að hafa ramma utan um þær 
aðferðir og reglur sem gilda um samskipti . 

 Siðareglur verða að vera stuttar, skýrar og hnitmiðaðar og taka á 
meginreglum til þess að þjóna tilgangi sínum og höfða til dómgreindar manna. 

 Siðareglur FLE eru of langar og ítarlegar og endurtekning á stöðlunum þannig 
að enginn hefur tíma til að lesa þær. 

 Siðareglur mega ekki vera upptalning á því sem ekki má gera því það getur 
leitt til freistingar að telja eitthvað siðlegt eingöngu vegna þess að það er ekki 
tekið fram að það sé bannað. 

 Siðareglur FLE hafa ekki auðveldað mönnum að taka á siðferðilegum 
álitaefnum því þær eru allt of flóknar. 

 Tilkoma siðareglna FLE hefur ekki breytt neinu þar sem eingöngu er um 
þýðingu á alþjóðlegu siðareglunum að ræða sem voru í gildi. 

 Eftirlit með endurskoðendum kemur úr mörgum áttum og er fullnægjandi. 

 Viðbrögð við siðferðilegum álitaefnum fara eftir eðli máls, boðleiðir eru skýrar 
og hvatt er til umræðu um slík mál. 

 Skýrar verklagsreglur eru til staðar hvernig bregðast eigi við hugsanlegum 
brotum. 

 Nauðsynlegt að eftirlitsaðilar gefi út opinberar leiðbeiningar þar sem óræð 
hugtök eru túlkuð og skýrð. 

 Þörf er á vitundarvakningu meðal almennings um störf endurskoðenda og 
draga úr væntingarbili milli endurskoðenda og viðskiptavina. 

 Endurskoðendur verða að vera meira sýnilegir, taka meiri þátt í umræðunni 
og breyta þarf þeirri ranghugmynd sem almenningur hefur um 
endurskoðandann. 

 Nauðsynlegt að brot á siðareglum hafi afleiðingar og einhver viðurlög séu við 
þeim. 

 Bæta þarf eftirlit með útboðsmálum. 

8 Lokaorð 

Eftir að hafa skoðað starfsumhverfi endurskoðenda og þær kröfur sem til þeirra eru 

gerðar er niðurstaðan sú að starf endurskoðenda er flókið og krefjandi. Miklar kröfur 

eru gerðar til endurskoðenda um að sýna í hvívetna fagmennsku, hlutleysi og láta ekki 

stjórnast af hagsmunaárekstrum. Endurskoðandinn á ekki að láta neitt trufla sig í því að 

komast að því hvort þær upplýsingar sem lagðar eru á borð fyrir hagsmunaaðila 

fyrirtækja séu réttar og staðfesta þær eins og lög og reglur kveða á um. 

En hvernig stendur á því að siðareglur endurskoðenda séu svona miklu umfangsmeiri en 

til dæmis siðareglur lækna, lögfræðinga eða sálfræðinga? Er þörfin meiri fyrir ítarlegar 

siðareglur hjá endurskoðendum en hjá öðrum fagstéttum? Hugsanlegt er að svarið liggi í því 

að starf endurskoðandans er ekki bundið við viðskiptavininn sjálfan heldur hafa störf hans 

áhrif á fjölmarga aðra hagsmunaaðila og því er nauðsynlegt að hafa skýrar siðareglur og 

verklagsreglur sem eiga að tryggja öryggi og gæði starfsins. Störf lækna, lögfræðinga og 

sálfræðinga eru oftast bundin einstaklingum og því eru áhrif starfsins ekki eins víðtæk. 

Getur verið að endurskoðendur séu siðlausari en aðrar stéttir? Eftir að hafa fengið innsýn 

inn í heim endurskoðandans er niðurstaðan sú að svo sé ekki.  

Segja má að siðareglur endurskoðenda séu í raun eins og sambland af siðareglum og 

endurskoðunarstöðlum. Það er því athugavert hvort ekki ætti að breyta siðareglunum 

þannig að þær séu ekki svona langar og flóknar og gera þær einfaldar og hnitmiðaðar til 

að höfða til dómgreindar endurskoðenda í trausti þess að þeir geti tekið sjálfstæðar 

ákvarðanir byggðar á þessum grundvallarreglum. Miðað við kröfurnar sem gerðar eru 

um þekkingu og faglega hæfni eiga endurskoðendur að vera fullfærir um að taka slíkar 

ákvarðanir. Miklar kröfur eru gerðar um endurmenntun endurskoðenda sem ekki eru 

sambærilegar miðað við aðrar fagstéttir. Ef endurskoðendur uppfylla ekki þau skilyrði 

missa þeir löggild réttindi sín sem endurskoðendur. 

Því miður eru alltaf einhver skemmd epli inn á milli sem skemma fyrir allri stéttinni og 

því er nauðsynlegt að það sé hægt að bregðast við með skýrum viðurlögum ef menn 

gerast brotlegir við lög og reglur eða eru staðnir að iðju sem dregur úr almennri virðingu 

á starfi endurskoðenda. Það sem þarf að breytast er viðhorf samfélagsins til siðareglna 

og þeirra gilda sem samfélagið heldur í heiðri og ákveða hvernig samfélag þegnarnir vilja 

byggja og viðhalda.  

Helsta niðurstaða rannsóknarinnar er sú að endurskoðendur hafa almennt jákvætt 

viðhorf til siðareglna og starfsumhverfisins í heild sinni. Það eru þó viss atriði sem þarf 

að huga sérstaklega að og gera nauðsynlegar endurbætur. Í fyrsta lagi ber að nefna að 

eftirlit með störfum endurskoðenda kemur úr mörgum áttum og því ætti að vera 

tiltölulega auðvelt að greina hugsanleg brot eða bresti. Þegar brot uppgötvast er 

nauðsynlegt að tilkynna það og geta treyst því að viðurlög séu til staðar og nýtt sem 

viðvörun til annarra. Það getur haft fordæmisgildi í för með sér og komið í veg fyrir að 

menn reyni að endurtaka leikinn. 

Endurskoðendaráð og FLE gætu verið meira sýnileg og gefið út opinberar leiðbeiningar 

hvernig best sé að takast á við þau atriði sem endurskoðendur eru ekki sammála um hvernig 

ber að túlka. Það mundi auka samræmi, öryggi og traust á störfum endurskoðenda ef allir 

eru að vinna út frá sömu forsendum. Einnig yrði það til hagsbóta að auka eftirlit með 

útboðsmálum og ganga úr skugga um að endurskoðendur séu að standa við gerða 

samninga. Undirboð og aukareikningar geta dregið úr trausti og skaðað orðspor 

starfsstéttarinnar og því verður að auka eftirlit og viðurlög við slíkum vinnubrögðum.  

Þá má nefna að almenningur virðist ekki vita mikið um hlutverk, ábyrgð og 

fjölbreytileika starfs endurskoðenda og það er stórt væntingabil á milli endurskoðenda 

og almennings sem þarf að brúa. Endurskoðendur mættu vera meira sýnilegir og taka 

þátt í umræðu um málefni sem hvíla á samfélaginu.  

Að lokum má benda á að kynning á mikilvægu hlutverki og starfi endurskoðenda í 

íslensku viðskiptalífi og opinberri þjónustu er tækifæri fyrir starfsstéttina til þess að auka 

skilning og virðingu almennings. Það þarf að kynna endurskoðendur sem stétt sem 

vinnur krefjandi, fjölbreytt og mikilvæg störf fyrir samfélagið allt en ekki einungis 

viðskiptalífið, með því að standa vörð um og tryggja góða viðskiptahætti. 

Viðauki 1- Spurningalisti  

1. Hvaða atriði telur þú vera jákvæð við siðareglur FLE og hvað ef eitthvað telur þú vera 
neikvætt? 

2. Telur þú að tilkoma siðareglna FLE hafi gert endurskoðendum auðveldara um vik að 
takast á við siðferðileg álitaefni?  

3. Hvernig er brugðist við siðferðilegum álitaefnum á þínum vinnustað? Er hvatt til 
þess að endurskoðendur ráðfæri sig við aðra sérfræðinga um hvernig best sé að 
bregðast við eða er það á höndum hvers og eins að ákveða það út frá siðareglum 
FLE?  

4. Eru sérstakar starfsreglur á þínum vinnustað sem gera aðrar og meiri kröfur en 
siðareglur FLE?  

5. Eru sérstakar verklagsreglur í fyrirtækinu sem leiðbeina endurskoðendum og öðrum 
starfsmönnum að tilkynna um hugsanleg brot á siðareglum eða önnur brot? 

6. Eru sérstakar verklagsreglur sem fjalla um hvernig bregðast skuli við slíkum 
tilkynningum? 

7. Hvernig er staðið að eftirliti á þínum vinnustað hvort farið sé eftir siðareglum FLE? 

8. Telur þú að slíkt eftirlit sé fullnægjandi? 

9. Telur þú að siðareglur FLE séu nægjanlega yfirgripsmiklar eða telur þú að umbóta sé 
þörf? 

10. Telur þú að breyting hafi orðið á viðhorfi endurskoðenda til siðareglnanna?  

11. Hefur að þínu mati dregið úr þörf fyrir skráðar siðareglur eða hefur þörfin aukist?  

12. Telur þú að almenningur sé nægjanlega upplýstur um störf endurskoðenda og þær 
siðareglur sem þeir starfa eftir? 

13. Er þörf á vitundarvakningu meðal almennings um starfsemi og skyldur 
endurskoðenda?  

14. Hvaða leiðir myndir þú velja til að upplýsa almenning? 

15. Er eitthvað sem þú vilt bæta við að lokum

